
	 Tsauesën bitsi tsasimbo iquec. Aton incuente 
tësquën-tësquënpambo iquec. Aton tacbid bu-
bupactsëc iquec. Aton shui dëmicsintsec iquec. 
Tsauesën dannësh yacno aton tantsis iquec.
	 Aton shëcuën ushanec, inchëshantsëcnubi 
puduanec tsaues, aton pete nibëmbanec nidec. 
Udbanquin nuen istuidshun pec. Nuen istuidshun 
pebanec nidec, 
cashtadunëmpi, mësiuidte, 
echo macu chedo 
istuidshun pec. Sebad-
sebadtsëcquio icquin 
ueshcabanquin pec. Isan 
chedo daëshquid tsaues 
nec. Nidaid chëshë yacno 
capuquidquio tsaues nec. 
Nidaid chëshë yacno 
nuen dadpenquio icquid 
shëctenën piacbimbuen pec tsauesën. Adembidi, 
nidaid chëshë yacno macu dadpenquio pec. Mannan 
dadanquio tsauesën podquied iquec. Aton podquedën 
capuquin udash, actiachon budec, nuen udquin 
nibënnuec. Adecbidi, itiadapa cuëman udnuec budec. 
Adtanec, aucbidi aton poquedën capuec nidec.
	 Actedapan nesenquio icquid tsaues nec. Aton 
actempimbi nesquid tsaues nec. Aton nestempi 
yacnobi actempi aquec, actedapa aquenquio icquin. 

tsaues

Aton shëcuë anuenannuc baded-badedquien pec, 
badedquio nidquin. Badiadnuc badedquio aton 
ushte bedec. Cute podo unësaid dadpen iuedec 
aton shëcuën, aton ushte chucauaquin. Adash tsaues 
ëquëduc nënantanquio usudec, aton biushëmpi 
dadpenquio yacno. 
Bëdambuec ushec aton 
biushëmpin chiac. Tsauesën 
shubu abentsëquipenquio 
iquec. Aton shëcuë tedes o 
cuatodo ted iquec. Badiad 
utsin shëcuë utsin ushashic, 
abadiadash shëcuë utsin 
ushec.
	 Bacuë usunec bëdiactsëcquio capuec. Bacuë 
nëncuenshun aton shëcuën puduedshun aton bacuë 
tishec. Daëd aton bacuë tishquid tsaues nec. Aton 
bacuëmpi tishshun, ambobi uequin aton bacuëmpi 
chishmiashic badedquio puduanec. Bëdiactsëcquio 
nidquin aton bacuëmpi pemebanec nidec. Aton bacuë 
pemebanec nidquimbi, aton shëcuën puduedshun 
chishmec. Uidënquio aton bacuë yan-yanan, aton 
shubu nuambo ushteuainquio iquec. Daëdpactsëc aton 
ushte yadnuc secaic. Canicuenquiambi aton shubu 
nuamboshë nacnenec aton bacuëbëd ushnun. Utsiba 
cuëshëdec nua yanec anibëd capubuedi, abentsëqui 
yadec. Ashic, anibëd iuec capuash, utsitsen cuëshëdec, 
ani abentsëqui yadnuc. 
	 Nëid tedshun tsaues pec. Inchëshën cuensho, 
pudunquin bëdin bedec. Aton shëcuën puduedshun 
bedshun achu camunën pebededec. Batachued 
chedon bedec, tedes ted icquidën, abentsëcshun 
padenquio. Acte dada potesho, dayumënquid 
cachitadapa chedon tsaues bedec. 

	 Sedudi tsauesbimbuec isadquid nec. Adquidic, 
sedudi aniambo iquec. Tsauesën dannësh yacno dantsis 
icnuc, sedudin dantsis nibëdec. Sedudin shui cuidi-
cuidimbo iquec.  Sedudi natiambo ichadec. Icsambo 
nuadec, tsaues nuadac padpenquio. 
	 Sedudi actiachon icquidpenquio nec. Acte 
tsauesien actiachon iquec. Nidaid dadanquio sedudi 
iquec. Itiadapa chedon sedudi capuec. Nidaid chëshë 
yacno dadpenshun piacbimbuen pequid sedudi nec. 
Sebad-sebadtsëquio icquin uëdëshcabanquin nuen 
istuidshun pec. Cashtadun, mësiuidte, macu, uenchosh 
chedo pec. Isan, itia chedo daëshquidbidi nec. 
	 Inchëshën capuquid 
sedudi nec. Sinco icnuc, 
inchëshquiopenquio 
icnuc puduanshun, aton 
pete nibëmbanec, aton 
podquedën nidquin. 
Badiadabi icnuc aton 
shëcuë datanash, 
badiadbudnuc aton 
shëcuë utsi istuidec. 
Sedudin shëcuë dadpen 
iquec mananuc. Acte tsauesien acte cubudquin 
tsicatiaidën, mantses caidën, iquec. Utsi-utsiec aton 
shëcuë icnubi, icsapambo yacno buintad tayun 

sedudi

ushteuash samëdquid acte tsaues nec. Sedudien 
adenquio icpec. Aton ushte aton shëcuë yacno 
bëdambuen nacnenec. Nënantanquio shëcuë icnuc 
uetuidec. Aton shëcuë ëquëducquio cuemboshë nidec. 
Mani pabudush chococanun shëcuëuacbimbuec 
sedudin shëcuë sadec. 
	 Sedudi tsaues nëdënquianac padecpenquio 
nëdënquec, “mmm” quenquio iquec. Sedudi “tud 
tud tud tududu” quec nëdënquianec. Tsaues cuëdac 
padpenquio istuidac cuëdanec. Aton biush iquec. 
Bëdidapan, bëdi piun, achu camunën, cachita chedon 
sedudi pec.
	 Bacuë nëncuenshun, aton shëcuë ëquëducshun 
bacuëmpi tishec. Sedudin cuatodo tedquiobi tishec; 
utsimbic daëd. Aton bacuë tishash casenec, pucu 
nacpocquetsec. Nuamboshë aton ushte icbuedic aton 
bacuë canicuenan aton ushte secaic. Adshumbic 
aton bacuëbëd samëdnun aton shubu putu-putumbo 
icnuc nacnenec. Aton bacuë dadpenquioshë icnuc, 
baded nidenquio icquin aton bacuë pemebanquid 
sedudi nec. Inchëshbudtsëqui puduanshumbi aton 
bacuë pemebanquin buanec, isan chedo pemequin.  
Cashtadun, chichun , macu chedo pebanec nidec, 
aton bacuë menebanec. 
Adec nidequi, badiadnuc 
aton bacuë aton 
shëcuën iuedash 
ushec. Adec ushquin 
aton bacuë chishmec. 
Aton bacuë chishmec 
sedudi bëushbudash. 
Tacbidiadashpenquio, 
cuëshnudash uequin aton 
bacuë chishmec sedudin. 

Tsauesamë nuambo 
icquid nec. Aton 
bitsi tsasimboshë 

icquidquio 
nec. Mapi 

yacno tsasimboshë 
icquidquiobidi nec, 

chështen cuesadtiapimbo 
icquid. Aton mëntsis cuënupamboshë icquid nec. 

Tsauesamë isadenquio icquidquio nec. Inchëshënuidi 
capuquid nec. Aton podquied nibëdquio icnubi, 
matsadtotanquid nuamboshë udëshcaic, aton pete 
nibënquin. Tsauesamë cuëscac, shëcuë nibëdacnobi 
badedquio nidec, ueshcabanec, “Uëdëshcashun 
cuesnu” cadtiambo iquec. 
	 Echo macu uëdëshcashun pequidquio tsauesamë 
nec. Adshumbic, itia dëdaid ëquëduc puduedquin 
uëshcabanquin pequidquio tsauesamë nec. Uisambo 
icquid isan tsintuc uebudaid 
uesquin cuësh-cuëshquin 
macu istuidshun pequidquio 
nec. Niste uebudaid tënite 
yacno ueshcabanquin 
macu pequidquio nec. 
Macuështapa yacnombo 
uëdëshcabennequid aid 
nec. Cute chimeshadacno 
uëdëshcaic. Dëpuen 
shëcuën usudquid nec. 
Aton shëcuë ëquëducquio uëdëshcainquio icquin, nëbi 
shëcuë dëdudquidëmbi aton bacuë daëdpambo tishec.

tsauesamë



7

mencudu

	 Mencudu tsauesamë padquidquiobidi nec. 
Mencudubi “tsauesamëmpi” quequin cuënaidbidi nec. 
Mencudu tsasimboshë icquid nec. Aton mapi pada-
padambo icquid nec. Aton dëbiate chipa-chipambo 
iquec. Aton mëntsis nuamboshë icquid nec. Aton 
incuente tsauesën incuente padquidpenquio iquec, 
tsatsipenquo icquid nec.
	 Mencudu isadenquio icquid nec. Mencudun 
uëdëshcaiduidi isben-isbenec Matsesën. 
Inchëshënuidtsëqui capuquid mencudu nec. Abentsëqui 
capuquid nec. “Mencudun podquied nëid nec” 
cadenquioshë mencudu iquec. Nidaid ëquëduc 
capuquid mencudu nec. Sebadëmbi capuesa nec. 
Badedquio uëdëshcaquid 
nec. Matsesën istuidac, 
badedquioshë puduedec, 
ëquëduc shëcuë 
nibëdacnobi nidec. Aton 
shëcuë dëctsinquianquiec 
icquid nec. Nidaid 
ëquëduc capuquin aton 
pete mencudun pec. 
Nuen, macu, manua chedo 
pequid nec.

Shuinte nua bu icquid nec. 
Dëbiate yacno bu nibëdec. 

Aton shëta tsasiuantiapimbo 
icquid nec. Matsesën canite 
bedshun cuëshshunnequimbi 

petsiash. Shuinten mëntsis 
daëdpambo iquequi, aton 

tantsis tedes ted iquec. Shuinte 
utsi-utsiec icquid nec. Quiate chëshëmbo icquid 
bëdadquio icquidquio nec, piante bunquidquio. Utsi 
shuinte pocchësh iquec, aton pobid yacno chëshëmbo 
icquid. Utsi ushumboshë icquid iquec. Utsi shuintempi 
iquec, chompish caid. Bushcuctsëc icquidi, aton mëpu 
nua ictsëcquid iquec. Shuite piudapa chedo iquec. 
	 Shuinten podquied cuembo isitodo iquec. Isitodon 
nidashic, cute cuidin nidec. Abuc capuesa nec. Cute 
cuidi tëdion capuec. Shuinte badiadën cumapenec 
ushquidquio nec. Isitodo dadpenquio yacno ushec, 
aton di caidën. Shuebudash tsadec shuinte ushec. 
Inchëshannuc puduanec aton pete pec. Cute cuidi 
tëdion capuquin aton 
pete pec. Tote podo, 
toncodo, senad dëbiate, 
mannan tsipuis chedo 
pequid shuinte nec. Cute 
bacuë pequid shuinte nec. 
Adembidi cute podo pec, 
ambi bunaiduidquio.
	 Shuinte isun 
nëncuenash, abucuëshi 
isunenquio iquec. Budash 

shuinte

isunec. Adecbidi, chimu nëncuenash, isitodo cuembo 
icquidën budash chimuec. Abucuësh chimuesa 
shuinte nec. Shuinte abi chimuacnobidi chimuec 
chouaic, iuecash. Aid isitodombidi budash chimuec. 
Uanno-uannuec chimuenquio shuinte iquec. Baded-
badedquiec chimuenquio icquid shuinte nec. 
	 Adec capuquin aton bënë istuidash, aton 
bënëbëd chudnanash abidaëdi tsadec, uanno daëd. 
Abuc aton bënë tsadnuc tsidion aton chido tsadec. 
Bacuë usundoshon, isitodo dadpen yacnoshon aton 
bacuë tishec. Abentsëqui tishquid shuinte nec. Tishshun 
ashunquiobi datashec. Tacbiduc aton bacuëmpi 
dectanquid shuinte nec. Aton bacuëmpi tacdiadquin, 
aton pete peshun, aton shuma ënë icnuc ambobi 
chishmec diadec. Cute cuidi tëdion capuquin 
aton bacuë pemequidquio nec. Aton bacuëmpi 
bunauainquio icquid shuinte nec. Nuamboshë caniash, 
aton bacuë cuëshëdec. Anibëd icbuedi uanno yadec.
	 Chiquidapan shuinte bedshun pec. Uidënmenquio 
chiquin iquec. Aton uinte yacnombo aton tantsis 
buanquin bedec. Aton bacuëmpi bedshunac, shuinte 
bëdadquio icquidquio nec. Nuqui petsiash, aton bacuë 
uanno tsadquid bedshunac. Aton bacuëmpiuidtsëqui 
bedshunaid Matsesën 
istuidac, bëdadquio 
icquidquio nec. Bëdin 
istuidshumbic bedec, 
mapistsëc tsadsho.
	 Shuinte chuiduid 
uicchunëmpi iquec, 
chompish caid. Shuinte 
icacnouësh cuëdquid 
chompish nec. Bus chedo 
shuinte chuidquid nec.

	 Mëincanchush 
shuintebimbuec icquid 
nec. Shuinten taëbimbuec 

icquidi, mëincanchushën 
mëntsis tedes ted iquec. 

Mëdanteno daëdquiobi 
shuinten mëntsis iquec. 

Mëincanchush nuamboshë iquec. Aton tënidte ënapen 
iquec. Bëdi-bëdipamboshë iquec mëincanchush. 
Tansëdëc tanuecpambuec icquid nec. 
	 Shubu-shubupambo yacno mëincanchush 
tsadquid nec. Shuinte tsadacbimbuec tsadquidi, 
tsitsumiuësh capuquid mëincanchush nec. Tsitsumishun 
cuëscac, mapimiuësh nidec. Mapi yacmi cuëscac, 
tsitsumiuësh nidec. Adpenquio shuinte iquec. Amibi 
daëdi capuquid mëincanchush nec. Ëshën isacbimbuec 
tsitsumiuëshi nidec badedquio. Inchëshën capuashic, 
badiadën capuashic quequid mëincanchush nec. 
Actiachon nua acte yacno icquid mëincanchush nec. 
Actedapa tsiquiadquidquio mëincanchush nec. Cute 
podo chedo pequid 
mëincanchush nec. Acte 
cuëman icquid bucu podo 
aton petembo nec. Chiuish 
podo chedo pequid nec.
	 Abentsëc capuquid 
mëincachush nec. Aton 
bacuë abentesëqui 
tishec. Shuinten chishmiac 
padombuembidi aton 
bacuë chishmec. 

mëincanchush

Bëuin mapi ënapen 
dëuisac icquid nec. 

Aton ana ënapen iquec. 
Aton anambi bedshun pequid nec. 

Ancadenquio icquid bëui nec. Bëuin incuente 
iquec, inmado-inmadopambo icquid, cute cuidi 
uidënuatequid. Bëuin bu bushcuctsëc iquec, poshton bu 
tiontsëc. Bëui chëshëmbo icquid icnubic, bëui utsi 
bëshpiu-bëshpiumbo icquid iquec.  Aton ëshë 
nuapenquio iquec. Bëushbudacbitsec isadtsëcquid bëuin 
ëshë nec. Aton pabiate 
pistsëc iquec. Bëuin mëntsis 
nua iquec. Aton mëpu 
nuamboshë iquequi, 
tsasimbo icquidquio nec. 
Uidënquio icquidquio bëui 
nec. Besecadesa bëui nec. 
Besecasho nuqui bedtsiash, 
“Uëdëshcanu” quequin. 
Cuidanquidquio bëui nec. 
Natiambo pisadquid nec. 
	 Inchëshën capuquidquio nec. Badiadën chedo 
capuec. Cute shëcuën usudash, nidaid shëcuën usudash 
quec ushquid bëui nec. Tambisën shëcuën, tsauesën 
shëcuë chedon usudquid nec. Abuc capuash, nidaidën 
budash capuquid nec. Bëui badedquioshë cuenquid 
nec. Mechodo udëshcashun, cute icbompi pequidquio 
bëui nec. Binsan chedo pequidquio nec. 
	 Bacuë abentsëc tishquid bëui nec. Aton bacuë 
tishshun, bëuin abuc shëbudquin chishmec, isitodo 
dadpen yacnoshon. Chiquin bedec bëui, bëdi chedon.

bëui

shaë

	 Shaë bu-bupambo icquid nec. Shaën mapino 
tsasimbo icquidquio nec. Aton dëbiate ënapen 
iquec, dëuisaquio. Aton ëshë, aton pabiate chedo 
aniactsëcquio iquec. Tësëdëc tëuepambuec icquid nec. 
Aton incuente ënapequio iquec. Matsesën taëbitsec 
shaën taë iquec. Aton mëpubic, bëdin mëpu tembi 
iquec. Aton mëntsis nuamboshë iquec, mëshëbudash 
capuquid shaë nec. Incuente shucquepambuec 
capuquid nec. 
	 Badiadën capuash, inchëshën capuash quequid 
shaë nec. Shaën podquied nibëdec. Abi maisi capuquin 
aton pete nibënquin pec. Actiachon capuashic, 
mannanën pec capucuennequid shaë nec. Shaë 
tsauesën piacbimbuembidi nuen chedo pequid nec. 
Nëid ted aton pete iquec: niste macu, echo macu, 
shëdë, maues, ëu. Masioco 
uesquin pequid shaë 
nec. Manua nidaidën 
sadquid uëdëshcashun 
chedo pequid shaë nec. 
Mapidequidën shubu 
uëdëshcashun pec. Cute 
tayun ushquid shaë nec. 
Cute nibëdacno ushquid 
neuaic. Ëquëducquio 
aton mapi aton nidte 

yacno buanash 
ushquidquio nec. Aton 
mapi nibëdacbimbuec 
ushquidquio shaë nec, 
ushtuash. Cuëscaqui pade 
ushec. Uanno matses 
chosho isash badedquio 
nidtuesa nec. Acquimbuen 
cuëscac nidtuec.
	 Shaë aton bacuë 
abentsëc tishquid 
nec. Tishash bëdambuec shëbudquin aton bacuë 
chishmequidquio nec. Cute tashodo tayun uequin 
aton bacuë chishmequidquio shaë nec. Aton bacuë 
canicuenacsho, bëdiactsëc capuquin masioco, 
shëdë chedo pemec. Isan macu isan tëniteno 
icquid uëdëshcashun pemec. Cute dabëcan icquid 
daueshcashun macu chedo pemequid shaë nec. 
Tishshun, cachon dectanshun aton bacuë tsidunec. 
Shaë aton bacuë cudasquidquio nec. Aton bacuë icnuc 
abuc nidtuash uëdëshcante bunquidquio nec. Aton 
bacuë cudasec nidtuash nua cuëdquidquio nec, bëdi 
cuëdacbimbuec. Aton bacuë tëdiadpambuec shaë 
nidtoquidquio nec. Aid aton bacuë tantiaquidquio nec.
	 Bëdin piaidquio shaë nec. Shaë bëdin istuidshun 
“Bednu” cac, cuidanquidquio nec. Adembi cuidnushe 
quiash, bëdi tante choquidquio neuaic. Mapinombo 
pudunquin bedec. Tëniteno adembi icsauabudtsëcquien 
bëdin bedec. Abi daëdi uidënquioshë icquid nec.  
	 Uidënquio icsho issun, bëdi piun shaë penquio 
iquec. Opambic, shaë dacuëdënenquio iquec. Shaë 
istuidshun, opan chushcaic, pete bunquin. Aduac, 
shaën badedquio opa unësuaic, aton mëntsistapan 
ëquëducquio uëdëscaquin.

Tsipud tsequeded caidbidi nec. 
Shuintempibimbuec isadquid nec. 

Tsipud incuente chotsëcquid 
nec, shuintembobi isadtsëcquidi. 
Adquidic, aton shëtampin 

“Penu” quequio iquec. 
Mëntsisënuidtsëqui 
cumapenec bedanquidquio 
nec. Abentsëc mëntsistapa 

cuënumbocquid 
ictsëcquidëmpi nec tsipud, abi mëntsis utsimpi pistsëc 
ictsëcnubi. Tsipud bëbesecadenquio icquid nec. 
	 Tsipud baded-badedquiec istuidadesa nec. 
Tsipud iuecquio yash abi istuidadte uëshëmbi istuidadec. 
Tsipud inchëshën capuec. Badiadën cumapenec 
ushec. Abucquio tsadash, mapistsëc tsadash, uanno 
tsadash quembuec tsadcuen-tsadcuenquid tsipudëmpi 
nec. Nidaidën budesa nec. Nidaidën nebudac, iuec 
tsadec tsipud, “Cuennu” quenquio. Adsho, cueste 
bedmetanquin, naden niac badedi abuc dectatuec.
	 Tsipudën cute 
icbompi pec. Isipachin 
icquid binsanëmpi tinshun 
pec. Bacuë abentsëc 
tishquid nec. Tishshun, 
tacdiadtsëcquin shuma 
chishmec tsipudën. 
Tsipudëmpi cuëscac 
cuëdquid nec. “tseeed, 
tseeed” quetsec cuëdquid 
nec.

tsipud

cuesban

	 Cuesban inchëshën capuquid nec. Cuesban 
dadpen iquec, utsi-utsimbuec. Chëshëmbocquid 
cabëdi-cabëdi icquid cute tashodon didiquequid nec, 
iui chudan chedo. Aidën inchëshbudtsëc acte anan 
capuquin biush chedo bedshun pec. Natiambo 
ichadquid aid nec. Cuesban utsi, intac chishquid, 
nidaidën bëdambuec capuquid nec. Aid nidaidën 
budash otacquio choquin opa papequidquio nec. Utsi, 
incuente choquid dadauate shubun dadpenquioshë 
iquec. Matsesën shubun ushquidi, mani chesa nec aid. 
Inchëshën puduenshun podochued, moda chedo abuc 
capusho bedshun pec aidën. Acte cuitsipanën icquid 
dëuisacquio icquid nec. Aidën pinubimbuen cute bacuë 
ënë aton anan tashquin aquec. Cuesban piudapambic, 
acte bëntse capuquin aton taën nuëcquidëmpi 
bedshun pec. Aid 
cutedapa poshëcuën 
samëdquid nec. Utsi, mani 
pada shapesh 
seccuduquiambo icquid 
ëquëduc icquid aniactsëc 
tsadquidëmpi nec. Utsibic, 
budëd podo bëtaua 
pëtsusash andiadquid nec. 
Abi cuesban utsi 
dapenquioshë iquec. 

Bëdpactsëcquio isadquid poshto nec. Poston 
incuente cute cuidi uidënuate nec. Poshton 

ubuëshëno matish tishaidëmpi 
dadpen iquec. Poshto utsi 
nua-nuaicquid icnubi, utsi 

piumbo tsadquid iquec. Piumbo 
tsadquid aniactsëc tsadquid nec. 

Poshto nuacquid piupenquio 
iquec, tanun-tanumpambo 
tsadec. Matsesbimbuec 
isadquidi nec. Poshto 

tanun-tanunquio icquid ununquio 
icquidpenquio nec. Aidbëd tsidadash natia cuëdënec.
	 Ushtuidec mais-maisec. Uanno-uannuec 
ushquid poshto nec. Maisash ushtuash, badiadnuc 
sidquiannetsëcquiec abitedi tsidadec. Adec tsidadash, 
cuëshëd-cuëshëdenquio capuquid poshto nec. 
Nidaidën capuesa poshto 
nec. Abucuidi capuquid 
nec. “Acte cuidin acte 
acnu” quenquio, abuc 
canchin icquid acte aquec. 
Adembidi niste bacuë shun 
icquid actempi aquec. 
Incuenten uidënuash, 
poshto pudunquid cute 
utsin yadec. Mannanënquio 
nadequiash, macuësh 
potsen nadequequid poshto nec. Actiachon icashic, 
acte cuëman icquid poshto nec. Ue mëduqui capuquid 
poshto nec.

poshto

	 Tsidadash capuquin quëcu istuidshun 
abitedishumbi chec. Ambi chete cute bacuë 
dadpenquio icquid nec. Cute bacuë icnuc, abitedimbo 
chec. Nëid ted cute bacuë poston chec: quëcu, cose, 
ichibin, shancuin, piush 
bëchi, shupud, tonte, 
machishte, mamuin, moste, 
mannan tsipuis, tancada, 
chichombid, shannëd, 
bin, dadain, chiuish, cushu 
tëbin, bata, poshodi, poshto 
cacho chedo. Poshto 
cacho caid utsi utsiec 
iquec. Bacuë chëshëmbo 
sinquid icnubi, bëshpiu-
bëshpiumbo sinquid utsi 
iquec. Aid chedo chequid poshto nec. Tsidadshun cute 
bacuë chebededec, aton bacuëmpi cuestsëcquien. 
Cumapenec sidquenuc utsin bedshunec. Poshton cute 
podo buntaqui pec. Capishto, tsipuispa chedo pec. 
Uesquin macu cute podo andiadtsëcquid chedobi pec 
poshton. Isan, itia chedo daëshec.
	 Poshton aton bacuë tishshun, aton tacbid yacno 
dectanec. Canicuenacsho cacho yauc dectanec. 
Matsesën chishmiacbimbuen poshton aton bacuë 
chishmec. Shuma bunduacsho tëdion dectanshun 
chishmec. Aton bacuë tantiaquidquio poshto nec. 
Poshto nuambo tsadquidën bacuëbic, adequi 
ani cadiadec, nuamboshë iquequi. Aton bacuë 
catëshëdshun tsadunshun cute bacuë ambi chied utsi 
menec. 
	 Poshto aton poshto utsina matish isquidquio nec. 
Poshto iua matsesën matish isquidbidi nec. Chiquidapa 
chosho isash, poshto isitodo dadpen yacno cuenec.

Chëshëidën podo, 
uipu, incuente chedo 

ënapenquio iquequi, aton 
cacho bushcumbo icquid nec. 

Chëshëmboshë aton bu icquid 
chëshëid nec. Chëshëidën 
dada isemboshë iquec. 

Chëshëid tancue-tancuembo 
isadquid nec. Chëshëid chido 

aton chishpi ënapenquio 
icquid nec. Utsi chëshëid 
nuambo-nuambuec 

icquid iquec. Chëshëid tsidun caid aniactsëc tsadec. 
Caniactsëcbimbuec tsadec. Chëshëid tsidun piumboshë 
dëbiate icquid nec. Chëshëidtapa bëdiambo piu-
piumbo dëbiate icquid nec.
	 Chëshëid cumapenec capuquidquio nec. Abuc 
cute cuidin catsadashic, tëdion petanec cumapenec 
nidquidquio nec. Abuc poshto cuenac padecpenquio 
cuenquid chëshëid nec. Mapistsëc cuenec tsiad-
tsiadtsëcquiec cuenquid nec chëshëid. Chëshëid 
badiadbudnuc sinco icnubi cuëdënanec. Tsidadash 
dadpenquio cuëdënquid nec, ededquiannetsëcquiec. 
Chëshëid utsin ëcbedac 
ededquec. Anouidtsëqui 
tsidtuash ushquidpenquio 
chëshëid nec. 
Inchëshbudnuc cute utsin 
nidec utsi.  
	 Mactac acquid 
chëshëid nec. Nëishamë 

chëshëid

chedobëtan mactac aquec aidën. Mactac istuidash 
ambouidi bud-budquin chëshëidën mactac aquec. 
Shëbin bacuë chedo chequid chëshëid nec. Mactac 
yacno shëbin tsidquëdaid senadbëtambi madaëshquid 
chëshëid nec. Isan, itia bacuë chedo daëshquid nec. 
Chëshëid aton maicha 
chequid nec. Abitedi cute 
bacuë chequid chëshëid 
nec, quëcu, shancuin, 
moste, dadain, tonnad, 
chiuish chedo. Cute 
bacuë istuidash, ambobi 
chëshquedonequin chec. 
Chëshëid cute cuidi 
incuenten bedash diadquin 
cute bacuë chequidquio 
nec.
	 Chëshëid abentsëc tishquid nec. Isitodo dadpen 
yacnoshon bacuë tishec chëshëidën. Abibimbuec 
isadnuc tishec. Bacuëmpi iquec bëdiactsëc dëbiate piu-
piupactsëc icbuedi caniec piumbo aton dëbiate yanec. 
Bacuëmpi iquec tacdiadec. Canicuenash cachon 
diadanec. 
	 Chëshëid matsesbimbuec icquid nec. Chëshëid 
iua matsesën bacuëmpi dedote bunquidquio nec. 
Adembidi, bacuëmpi din ishcunec. Chëshëid matses, 
bëdi, chiqui chedo isash, natia cuëdënquid nec. 
Matses chedo isash, chëshëid “ee eee eeee” quec 
cuëdënquin, cute cuidi ishcunquin shëc-shëccaiqui 
isumbudnequidquio nec. 
	 Chëshëid chiquin bedec. Utsi-utsiec nidaidën 
paëdec, chiqui isash. Chëshëid cho-chosho cainshun 
abuc tsadquin bëdin bedec. Chëshëid mayambëd 
icquid chedobi nec. Bënnuanquidquio chëshëid nec. 

	 Piu-piupambo 
icquid achu nec. 

Nuamboshë aton 
tëon tëusudec. Aton 

mapi bushcu nuamboshë 
iquec. Achun tsitsu 
pistsëc icnubi, 
bëtauami yacno nua 

iquec. Tsimicsin tsidiadquiec icquid achu nec. Incuenten 
bedquid nec. Bënë cuibu choquid nec. Ubuëshë 
ushumboshë icquid achu nec. 
	 Achu tsidadash icquid nec. Dadpenquio 
icquidpenquio nec. Dies ted cuësquec icquid achu 
nec. Udimbo capuenquio achu iquec. Ambobi ushë 
budec tabadec. Adashic ue sequenuc, cuenenquio 
tabadquid nec. Ushë budanuidtsëqui achu capuec. 
Adecbidi badiadnuc. Baded capuesa achu nec. Acte 
cuëman tabadquidquio achu nec. Adecbidi itiadapan 
tabadquidquio nec. Adquidic, mannanënquio chedo 
capuquid nec. Tantanquidquio achu nec. Actedapa 
tsiquiadquid achu nec, aton bacuë cadiadequi.
	 Achu mactac acquidquio nec. Nëishamë chedon 
acacno mactac abëtambi acquidquio achu nec. 
Nidaidën capuenquio icquidi, mactac acnuecuidtsëqui 
bud-budquid achu nec. Ëquëduc shëcuëuabanaidën 
ëquëduc puduedshun chebededec. Utsin mactac 
chebedednubi, abentsëcshun abucshun “Bëdi 
chonoshe” queshun isec. Itia daëshquidquio achu nec. 
Isan chedo daëshec. Nëid ted cute bacuë chec: quecu, 
diden quëcu, mamuin, ocodo mabis, moste, tancada, 
bin, chiuish, piush bëchi, shancuin, bata, dadain, taëpa, 

achu

cose, achu incuente chedo chec. Poshodi, nënë 
pada bacuë chedo chec. Poshto chedon isuidaidi, 
tsadte bacuë chequid 
achu nec. Ushë budambi 
bundoshon cute podo 
buntac pec. Adtanequic, 
ambobi tabadec. Itia 
unësaid chedo daëshec. 
Capishto, tsipuispa, macu 
chedo pec, cute bitsi 
bishucquin istuidshun. Abi 
tsipumëdaidëmbi manua 
tsadtomeshun pebanec.
	 Achun cueste dadpen yacnoshon aton bacuë 
tishec. Tishshun shuma chishmec, ambobi tabadquin. 
Ashunquiobi caniuaic. Uanno nidenquio iquec achu. Uu 
acte utsin nidenquio ambouidi icquid achu nec.
	 Nuambo cuëdquid achu nec. “Yoooo” quec. 
Ëndenquio isucunash, cute cuidin tabadec dayunnanec 
yoquecuededec achu. Badiadambo, cuatodo icnuc 
bedanash, iuecquio yoquecuedec, badiadnuc seis 
icnuc ënëdec. Adecbidi, ushë tiquididapa chënquënuc, 
inchësh potseno yoquecuededquid achu nec. Abi 
ushacno aton chimu 
dadpenquio iquec. Ambo, 
aton chimu pisadacno, 
manua binsan chedo 
dadepen iquec.
	 Achu chiquin 
bedtequid nec. Nuambo 
cuëdannuc chiquin bedec. 
Mactac aquec nidaidën 
tabadsho issun bëdidapan 
achu bedec.

bëchun 
chëshë
	 Bëchun 

chëshë 
poshtobimbuecquidi, aton incuente abuc 

mauishcaduenquio icquid nec.. Tëdion aton 
incuente inshëbud-inshëbudquio icquid nec. Aton 
incuenten diadenquio iquec. Aton tanshucu yacno 
tansed-tansedquio iquec. Pambioc quetanacbimbuec 
isadquid bëchun chëshë nec. Bënëdapa panmauc-
panmaucpamboshë icquid nec. Bëchun chëshën cacho 
chëshë-chëshëmbo iquec, tacbid yauc bëdambo 
icnubi. Bëchun chëshë icsapabi nuadquid nec. Aton 
tënite yacnouësh natia nuadec. Aton nidte aton shui 
yacno natia ichadec. Bëchun utsi tsusa iquec. Aniactsëc 
tsadquid tsusa nec. Aid uspuuanquidquio nec.
	 Bëchun chëshën shëta nuamboshë icquid nec. 
Bëdin shëtampibimbuec 
bënëdapan shëta iquec. 
Abi tsibansho, pabiaten 
bedtanquin shëcbëshun 
opa tëtec. Opan tsibanac 
bëchunën aton incuenten 
aton bëtantete ompuec. 
Opan tantienquio icsho 
badedi bedtanquin pec. 
Tante choquidquio bëchun 
chëshë nec. 
	 Bëchun cuididimbo nec. Atoda isuidtantsenquio 
icquin isquid bëchun nec. Ambi isaid-isaidquien 

bëchunën tëshshun siabudnec, madin, binsan, mechodo 
chedo. Cute cuidi unësaid istuidshun shëc-shëccaquin 
podquënshun nebud-nebudquid bëchun nec. Abentsëc 
icashic, daëd icash, dadpen icash quequid bëchun nec. 
Isashuidtsëqui “Betsiton” quec cuëdquid bëchun nec. 
Adashic, “coco coo coo” quec cuëdquid bëchun nec. 
Matses isash, bëstid-bëstidquequid nec.
	 Bëchun chëshë abuc chëshquec. Bëchun chëshë 
abitedimbo pequid nec. Cute bacuë abitedi chequid 
bëchun chëshë nec. Toncodo, senad dëbiate, dadan 
dëso chedo tonshon 
peben-pebenquid nec. 
Capishto, tsipuispampi 
chedo abuc icquid pequid 
nec. Cute podo nibënquin 
pec. Isan istuidshun isan 
daëshec. Isan anchunëmpi 
icsho issun aidëmpibi 
dëcuëssun acbededec. 
Niste bacuë pachi-
pachipactsëc tsadquid 
cuëssun acbededec. Cute shëcuën onën shëcuën 
icquid acte aquec. Bud-budquin acte aquenquio 
iquec aidën. Cute poshëcuën icquid acte acbededec. 
Canchin icquid acte aquec. Bëchun tsancabëd 
icquid nec. Tsanca cuessun cute bacuë mënchiquec 
bëchunën, tsanca sidcamequin. Uadën bacuë bedshun 
iuaquid bëchun chëshë nec. Uicchunën bacuë chedo 
istuidshun pec. 
	 Cute cuidi dadpen yacnoshon bëchun chëshën 
aton bacuë tishec. Bëdambuen matsesbimbuecquin 
shuma chishmec. Aton bacuë dayunuaquidquio bëchun 
chëshë nec. Bëchun chëshë chiquin bedec. Bëdin 
bedec abuc cainshun.

bëchun ushu
Ushu-ushumbo iquequi, macchësh-

macchëshquio icquid bëchun ushu 
nec. Adecbidi, bëchun 
ushu aniactsëc tsadec. 
Bëdamboshë bëchun ushun 

dada iquec, uisemboshë, 
icuctiadquio. Adquidic, 

bëchunën bacuë 
bedshun iuanu cac, 

cuididimbo nec. Matsesën 
pabiatebimbuec icquid bëchun ushu nec. Bëchun ushu 
“coco coo coo ” quec cuëdquid nec. 
	 Nidaidën capuquidquio bëchun ushu nec. 
Nidaidën capuash, mapictsëc cute podiad-podiadec 
capuec. Abuc capuash, mapistsëc budash capuquin, 
podo bitsin sebad chebededec. Matsesënbimbuen 
pinchuc bacuë posec. Pinchuc bacuë cute sequin 
posson, aquec ënquëduc icquid acte. Bëchun ushu 
abichobimbo cute bacuë chequid nec. Cute bacuë 
issun, ambenquiobi cuësbud-cuësbudquin siabud-
siabudquid nec. Madin 
chedobi tëshben-
tëshbenquidquio nec. 
Cobisan tëshodcabanquin 
aton bacuë ëquëduc 
ictsëcquid pequidquio 
nec. Tsidadash ushenquio 
iquec. Bëchun ushu uanno-
uannuec ushquid nec. 
Matsesbimbuec ictsëcnuc 
bacuë tishec. 

senta
Piumbo isadquid senta 
nec. Nua budapa icquidic, 

aton mapino bu nibëdquid 
nec. Aton bëtantete 

bidisquiacbimbuec 
isadquidic, 
bëpiumboshë icquid 

nec. Sentan incuente bushcuctsëquio iquequi 
nuambo budapa icquid nec. Senta bënëdapan shëta 
nuacquid nec, bëdimpin shëtabimbuecquid. 
	 Dadpenquioshë icquid senta nec, 100 ted. 
Senta tsidadash icquidquio nec. Maisash niquesa nec. 
Niquec abichobi nidec, cuëshëd-cuëshëdenquio. 
Cuesaqui adequi nidec. Senta Matses isash cuenesa 
nec. Nidtuidshun isec. Senta umbo capuquid nec. Senta 
mananuc nidash isadenquio yashic, acte cubudnuc 
aucbidi acte cuëman cho-choquidquio nec. Itia 
sentan petembo nec. Itiadapan iuecquio tabadquin, 
sinaid daëshbededec. Itia shubi, aton anchun pec. 
Bëtantanenquio icquin sentan cute bacuë pec. Taën 
didiquequin cute bacuë 
abichobimbo uesquin 
chec. “Cacaca cacaca” 
quec cuëdquid nec senta.
	 Sentan isitodo 
dadpen yacnoshon 
tishshun, aton bacuëmpi 
bëdambuen icuquec. 
Canicuenacsho aton 
cachono dectanec. Tëdion 
diadenquio iquec. 

bëshuidquid
Bëshuidquidën dada pistsëcquio 
iquequi, aton bu nuamboshë 
iquec nua isadquid nec. Aton 

incuente adecbidi nuambo 
bu icquid nec. Incuenten 
bedesa bëshuidquid nec. 

Aton budapa chëshëmbo 
icquidi, dësed-dësedpactsëc 
icquid nec. Aton bëtanteteno 

masedquiacbimbuec 
isadquid nec. Bëshuidquid 

bënëdapan shëta ënapenquioshë 
icquid nec. Bëshuidquid pistse-pistsec tsadquid utsi 
iquec. Bëshuidquidtapa nuambo bësed icquid nec. 
Aton mëdanteno ushumbo nua mësed icquid nec. 
Bëshuidquidëmpi utsi mëpiu-mëpiupactsec iquec. 
Ashic, pistsëcquio bësed-bësedpactsëc iquequi, bëpiu-
bëpiupactsëc iquec bëshuidquidëmpi. Daëdpambo 
bëshuidquid iquec. 
	 Bëshuidquid 
uidënquio icquidquio nec. 
Cuembo pudun-pudunquid 
bëshuidquid nec. Adquidic, 
bëshuidquid paëdenquio 
cute cuidin titinquequid 
nec. Aton bacuë 
cadiadequi badedquio 
titinquequid nec. Nidaidën 
chedo badedquio 
titinquec. Bëshuidquid bëdiactsëc capuashi, Matses isash 
cuenec cumapenquiec titinquequiec, cuesadtiapimbo 

icquid nec. Nadancaquin cueste nec. Bëshuidquid 
tsidadash capuquid nec. Uanno uuu nidan-nidanec 
capuquidquio bëshuidquid nec. Acte utsimbi nidash 
capuquid bëshuidquid nec. Mannan dadanquio icash, 
actiachon icash, itia nantan icash quec abichobimbo 
capuquid bëshuidquid nec, uanno-uannombuec. 
Mapictsëc capuash, abuc capush quequid bëshuidquid 
nec. Dadpenpenquio icquid bëshuidquid nec. 10 ted 
udictsëc nibëdec. Maisash ushquid bëshuidquid nec. 
Badiadbudnuc isucunash “sho sho sho sho sho sho” quec 
cuëdënec tsidadec bëshuidquid. 
	 Adec tsidashun, cute bacuë isuidtanenquio icquin 
chequid bëshuidquid nec. Uesnid dëbiate, quëcu, 
diden quëcu, machishte, mamuin, ocodo mabis, moste, 
tancada, shupudush, shupud, bin,, piush bëchi, cushu 
tëbin, shancuin, bata, poshodi, mabis-mabisquid, cose 
chedo chequid nec. Itia daëshquidbidi bëshuidquid nec.
	 Bëshuidquidën bacuëmpi ani padquiobi 
ictsec. Bëshuidquidën aton bacuë icsapambo 
yacnoshon tishec, “Paëdnushe” queshun. Icucquin 
chishmeboshombic, canicuentsacsho aton bacuë aton 
cachono dectanec. Bunduacsho aton shuma yacno 
dectanshun chishmec. “Sëëëd, sëëëd” quec cuëdquid 
nec, bëshuidquidën bacuë 
shuma bunduash.
	 Chiquin bëshuidquid 
bedec. Bëshuidquid chiqui 
isash nidaidën tididiquec. 
Matsesën bëshuidquid 
tanquin “shëid-shëid” cac, 
tididiquesho opa tsineshun 
cuesec. Bëdi isash “cos, 
cos, cos” quec cuëdquid 
bëshuidquid nec.

Dide bëdapactsëc isadquid nec. 
Tanun-tanunquio iquequi, 

shicpiu-shicpiumbo icquid nec. 
Aton ëshë nuambo iquec. Inchëshën 

capuquidquio dide nec. Ismiac, badiadën 
cuenec. Tinenquio icac badiadën puduenenquio 
iquec. Badiadën ushbudec, cute poshëcuën, 
isitodo dadpen yacno. Inchëshannuc puduanec 
aton pete nibënec. Dide umboshë nidenquio 

iquec. U capuquin piashic, aton shëcuë yacno 
chouaic. Shëcuë bëdambo icquid istuidash, aid 
shëcuënuidquio icquid nec. Inchëshquio icnuc 
capuquin cute bacuë istuidshun chequidquio nec. 
Daëdpactsëc icquid dide nec, cuatodo ted.
	 Aton bacuë tishshun, shuma yacno aton 

bacuëmpi dectantsëcshun chishmec. Adembidi 
uidëncuentsacsho aton cachono dectanec. Shuma 
bunduacsho tacbid yauc dectanshun chishmec. 
	 Dide nëish, matses chedo chiec cuëdquidquio 
nec. Tedes icnuc bedantanec badiadquiec “Ii ii ii”quec 
uinec, “Shëctenamë nëbi 
chuec” quec. Shëcten, bëdi 
chedo chiec cuëdquid 
dide nec. Abembi 
cuëdenquio icquid dide 
nec. Dide uinsho tantiash, 
“¿Shëcten chiecta dide 
uimposh? ¿Shëctenamëda 
chopec?” quiash dide 
cuëdauc capuec nidec 
Matses.

dide

Uadë shicpiu-shicpiumbo icquid nec. 
Incuente inush-inushquio icquid nec. 

Uadën aton incuenten cueste 
dayunenquio iquec. Aton shëta 

chëshë-chëshëmbo icquid uadë nec.
		 Ënden isucunquidquio uadë nec. 
Badiadbudnuc, sinco icnubi, sedquetsacnouësh 
cuëdënquidquio uadë nec. Ue inchëshpambo 
icnuc adecbidi cuëdëncuededec uadë. “Tsocon 
tsocon tsocon oon oon oon” quetsec cuëdënec. 
Uannomboshë capuenquio icquid uadë nec. Umbo 
acte utsin naquiadec nidenquio iquec. Uanno 
yashic, ambobi capucuededec aton pete pec. Abi 
maisi iquidi, acte cuëman tabadquidquio nec. 
Uadën mannan tsipuisëmpi chec, uadë incuente 
caid. Cano bacuëmpi chedo chec. Nëishamë 
naësh penquio iquec aidën, tsasimbo icsho issun. 
Tonte chedo penquio iquec uadën. Cute bacuë 

pachi-pachicquiduidtsëqui uadën pec. Isan daëstsec. 
Cobisan tëtsadquin, cobisan bacuë pequidquio uadë 
nec.  Itia daëshenquio 
iquec. Cute podo 
ambidiacbanquin istuidshun 
tsipuispampi chedo pequid 
uadë nec. 
	 Aton bacuë tishshun 
aton tacbid yaucshun 
icucquin chishmec. 
Uëdëncuentsacsho 
bënëmbi cachon 
dectanshun tsidunec.

uade

tsanca
Tsancan bëtantete 
bëdapactsëc isadquid 

nec. Tsanca bëush-
bëushquio iquec, paush-

paushquio iquec, ëcchësh-
ëcchëshquio ictsëcquid nec. Aton incuente 
inchësh-inchëshquio ictsëcquid nec, diden 
incuentebimbuec. Mëpiu-mëpiumbo icquid nec. 
Pucu tsimicsinquio ictsëcquid tsanca nec. Tsanca 
natiambo nuadtsëcquid nec. Tsancampi 
aniatsëc tsadnubi, utsi tsancadapa nuambo 
icquid iquec.

	 Dadpenquioshë icquid tsanca nec. Abitedi 
tsidadash capuquidquio nec, cuëshëdenquio. 

Tsanca umbo nidec, uuu, uadë padquid penquio nec. 
Acte cuëman icquidquio nec tsanca. Acte cuëman 
nadequiash, itia yacnotsen nidec. Bëchish 
dadpenquioshë siabudec capuec tsanca. Otacquio 
capuesa tsanca nec. “Sii sii chan chan chan chan sii sii” 
quec shayaquec. Nuamboshë icquidbipambuec “tou 
tou tou” quembuec budëd podon pudun-
pudunquidquio tsanca nec. 
Tsanca pinchuc podon 
capuec mësiadesa nec. 
	 Badiadënuidi 
capuquid tsanca nec. 
Abichobi capuquin cute 
bacuë istuidshun 
abitedishumbi 
chebededec. Cute bacuë 
utsi-utsien chequidquio 

tsanca nec, mannan tsipuis chedo. Chëshëid maicha 
caid chenquio iquec, tsasimbo icsho. Nëishamë naësh 
cabued chenquio iquec, tsancan. Shancuin, achu 
incuente, quëcu, poshto cacho, aid chedo chequid 
tsanca nec. Itia chedo daëshec. Pete naimëdan 
capishto, tsipuispa chedo nibënquin pec. Tsanca uanno 
capuquin, cute bacuë istuidshun chebennec 
capuquidquio nec. Tsancan tsidadash capuquin cute 
bacuë istuidshun, cute bacuë dadpenquio 
tsadumbudquin chec. Dadpenshunquio cute bacuë 
uestsëcquien chec. Acte aquec nidaidën budec. 
	 Bëchun chëshëbëd 
tsidadash capuquidquio 
tsanca nec. Cute bacuë 
sanansho issun, bëchunën 
cuestanquin mënchiquec. 
Bëchun cuëdsho 
tantiashun, tsancan 
ëbedbededec. Aduaqui, 
tsanca bëchunbëd icte 
bunquidquio nec.
	 Cute ushte-
ushtecquidtapan tsanca ushec. Adecbidi budëdën 
ushec. Anuentse-anuentsequi tsanca ushec. Poshtoen 
uanno-uannuec abichobi cuëshëd-cuëshëdpec. 
Ushëbudnuc uanno capuanec, uannombopenquio aid 
ushec. Utsi daëd, utsi cuatodo ted ambobi ushec. 
Dadpenquioshë icquid tsanca nec.
	 Tsanca aton bacuë abentsëc tishquid nec. Cute 
cuidi dadpen yacnoshon tishshun, tsancan icuctsëcquin 
aton bacuë chishmec. Canicuentsacsho aton cacho 
yacno dectanec, podiadbuedi. Anibëd capuquidquio 
tsanca nec. Istuidshun chiquin bedec tsanca. Chiquin 
bedaidquio tsanca nec.

Sipi daëd iquec. Nua-nuaic tsadquid 
aton ëcbidno ushumboshë iquec. 
Aton ëcsed nua icsho issun, 

Matesën “sipi ëcsed” quequin 
cuënec. Sipi ëcsed aton dada abichobimbo 

chëshëmbo icquid nec. Aton ëcbidnouidi ushumbo 
icquid nec. Sipi incuente mauishqueduash capuesa 
nec. Aton incuente tsidion iquec capuec.
		 Badiadën capuquidquio sipi nec. Inchëshën 
capuenquio sipi iquec. Sipi abitedi tsidadash 
capuec. Abentsëcpenquio capuec. Poshto 
padquidquiobidi sipi nec. Abucquio cutedapan 
capuenquio iquec sipi. Mapictsëc capuec. 
Cutedapanquio nadequenquio iquec. Abuc yashic, 

mapictsëc capuec. Cute poctse capuquin 
capishto istuidshun pec. Cute bacuë 

istuidshun, cute bacuë chec. 
	 Sipin bacuë daëd tishec. Tishshun, aton bacuëmpi 
aton shuma yauc dectanshun chishmec. Shuma 
bunduash “sic” quesho padpiden chishmec. 
Canicuentsacsho cachon 
tabëquec. Adshun, 
cuëdsho badedi aton titan 
shuma yacno budmeshun 
chishmec. Ashic, 
canicuentsash, tante 
chocuenash, abibi budec 
aton shuma yacno. Adshun 
sipin ambibi chishec. Tante 
chocuenshun, sipin ambibi 
chishcuenec.

sipi ëcsed

Sipi cabëdimpi pictsëc ëcsed 
icquid nec. Aton ëcsed ushumboshë 

penquio iquec. Aton mapi, aton incuente 
chedo chëshëmbo iquequi, aton cachono bëdi-
bëdimbo iquec. Sipi cabëdi tied shënin icquidquio 
nec. Sipi ëcsedien nimëduc icquid nec. Adquidic, 
sipi cabëdi sipi ëcsedbëd tsidadshun pequidbidi 
nec. 

	 	 Sipin aton pete istuidshun abitedishunquio 
chec. Aton bacuë tsaduntsëcshun chec. Aton 
bacuë cancheshun menec. Aden meniash 
tabadquin chebededec, cute bacuë. Macumpi, 

tsipuispampi, 
capishto chedo istuidshun 
sipin pec. Nuambo cute 
bacuë icquid, tsasimbo 
icquid, chëshëidën tonte 
caid chedo chenquio 
iquec. Shancuin chec. Utsi 
abitedi chec. Piush bëchi, 
bata, quëcu, shannëd, 
tinte, mannan tsipuis, achu 
incuente, aid chedo sipin 
chec. Sipi cabëdi nidaidën budec cute bacuë idaid 
chenuec.
	  Sipi abitedi ushec. Shubu-shubupambo icquid 
istuidash, abichobimbo tabadec ushec. Uanno-
uannuec, poshto padec ushenquio iquec sipi. 
Abichobimbo tsidadash ushec. Sipi “sii sii sii” quec 
cuëdquid nec. Matses isash, “pishtadan, pishtadan” 
quec cuëdquid sipi cabëdi nec.

sipi cabëdi

Madun sipi bëdapactsëc 
isadquidquio nec. Pistsëcquio 

iquequi, aton bu nuambo iquec 
aton mapi nuambo tantiadec. Madun 

sipi daëdpactsëc icquid nec. Utsi ocho ted 
iquec, utsi daëduidtsëqui iquec. Acte cuëman 

isitodo dadpen yacno ictsëcquidquio madun sipi 
nec. Udimbo nidan-nidanec capuenquio madun sipi 

iquec. Ambouidi, abi yacnouidi tabadbudec. Madun 
sipi inchëshën capuenquio iquec. Ushec ambobi, 

ushte-ushte icquidën. Mapistsëc capuquid madun sipi 
nec. Abucquioshë capuenquio iquec.
	 Cute daështsëcquid madu sipi nec. Cacsimbien 
cute bitsi pec. Madun sipin padenquio. Cute 
poshodouaquin shëcuëuabanec, tiquidiuatsëquin. 
Adshumbic, ambi shëcuëuaidënuesh siquequid ënë 
aquec madun sipin. Abadiadshun, ambi ënden 
shëcuëuaidën acquimbi, aid cutembi padpiden 
poshodouabededec madun sipin, shëcuëuidpambo 
cuten dada icnuc. Ashic, uanno nidashic, buduash ambi 
dadaëshaid tantiec 
ambobi chouaic. Cute 
utsibi shëcuëuabanenquio 
iquec madun sipin. Shëshun 
madun sipin 
shëcuëuabanaidquio nec.  
Aton pete utsi nibëdec.  
Shëshun ënë achushquio 
icquiduidquio bunec. 
Madun sipi sicquetsec 
cuëdec, “sic sic sic” quec.

madun sipi

nimëduc opa
Nimëduc opa 

opambobi nec. 
Matsesën opa 

padquid opambo 
nimëduc opa nec. Aidbidi 
utsibon “mayanën opa” 

caic. Aton pabiate 
aniatsëc iquec. Chëshëmbo yash, ushu-ushumbo yash, 
tanun-tanunquio yash, piu-piumbo yash quequid 
nimëduc opa nec. 
	 Tedes ted capudquid nimëduc opa nec. Utsi 
abentsëcqui capuec. Itia tayun icashic, mactac yacno 
iquec. Abi maisi capuquid nimëduc opa nec. Nidaid 
shëcuën ushquid nimëduc opa nec. Adecbidi buintad 
shëcuen.  Acte cuitsipan chedon ushquid nec. Tambis 
tsibanshun pequid nimëduc opa nec. Mëcueste chedo 
pequid nimëduc opa nec. Tsatsin, tambisëmpi, omon 
chedo uëdëshcashun bedec. Adembidi itia daëshec 
nimëduc opan. Bata chedo chequid nec. 
	 Aton bacuë tedes tishec. Adecbidi, cuatodo 
tishec. Nimëduc opan aton 
bacuë pemenuen nëish 
baded-badedquien 
bedtan-bedtanenquio 
iquec, aton shumabi 
chishmec. Ashic istuidshun 
bedshun aton bacuëmpi 
pemetsec. Nimëduc opa 
opabimbuec bënanquid 
nec. Aton bacuë niamëdan 
cuëdec “¡ooooooo!” quec.

achu camun

Opabimbuec isadquid achu 
camun nec. Tsitsu yauc 

chëshë-chëshëmbo icnubi, mapi yauc piu-piumbo 
ictsëcquid achu camun nec. Aton incuente bushcuctsëc 
iquec.
	 Badiadën capuquid achu camun nec. Achu 
camun dadpenquio capuec tambis nibënec. Utsi 
ocho ted icnuc, utsi sinco ted iquec. Tambis ambibi 
nibënquin chictoshon tsibanec. Tambis acte nënëshun, 
Matsesën isacbimbuen 
achu camunën isec. Utsin 
taëmi isbedednuc, utsin 
dëbiatemi isbedednuc, 
utsin cuëmano tabadnuc, 
utsin cuitsipan yacno 
mishbededec. Adnubic, 
tambis uesadacno 
nidacsho taëmishun 
bedec. Acte paëdquin 
bedshun tësësec. Ambo 
abitedi cho-choshon mananuc nindoshon pebededec. 
Badedquioshë pequidquio nec. Dadpenshunquio 
badedi pec, tëshëmpi nibëdquiec icnuc. Tambis ambi 
tsibanaidquio, ambi nibënaidquio nec. Actedapa 
cuëman nibënshun, acte dada cuëman nibënshun, acte 
cuidi cuëman nibënshun, mannanën nibënshun caquin 
achu camunën tambis nibënec. 

	 Mëcuestetsen 
istuidshun tsibanec, 
cuëdën-cuëdëntsëcquien. 
“A a a a a a” quec 
cuëdënquid achu camun 
nec. Tsibanac shëcuën 
puduedacsho isash abëdi 
puduedec achu camun, 
utsi shëcuë sadacno 
tabadnubi. Shëcuën 
puduedquid bedenquio 
icsho, umanuc cainquidon pudunquin bedec. 
Adshumbic, tësëssun, abitedishun pebededec. 
	 Omon Matsesëmbimbuen uëdëshcashun posh-
poshcashun bedec achu camunën. Natianquiopenquio, 
uismanquio puduedacsho poshcashun bedshun pec. 
Tsaues chedo achu camunën pec. Tsaues usudsho 
istuidshun, abentsëc puduedshun, nidmeshun, shëcuë 
dëdudacnobi bedtanec. Acshunneshun abitedishun 
pebededec tsaues. Badedquioshë bitsi anchishec, 
uesquin. Sedudi chedo pec, tsatsin, tambisëmpi, 
shonquid, sentede, sënu, ocodo chedo. pequid 
nec. Ashic, nuacquidtapa padenquio. Tambis 
padquiduidtsëqui pec. 
	 Piash cubudash, acte acash, cushuntan uebudaid 
tëdion samëdec. Achu camun buintad shëcuën ushquid 
nec. Adecbidi, nidaid shëcuën ushquid nec.
	 Bacuë tishshumbic, badedquioshë tambis 
nibënquin bedshun aton bacuë yacno bë-bëec. 
Opabimbuec cudascuededec noshquec penanec. 
Adec penan-penantsëcquiec icquin aton bacuë 
yacno bëshun pemec. Shuma chishmec opan 
chishmiacbimbuen. Badec-badedquien istuidadesa 
achu camun nec.

bëdidapa
Bëdidapan 
mapi 
nuamboshë 

iquec. Aton 
mëntsistapa 

iquec, ambi nëish 
bedtequid. Bëdidapan 
bacuë nua-nuaic 

tsadec, bëdapambo, iuatiadquio. 
Bëdidapa nuambo cuëdec. “Oooouu ooouuu!” quec 
cuëdec piasec. 
	 Bëdidapa abentsëqui icquid nec. “Daëd icnu” 
quiash daëdquiobi capuec. Buintad shëcuë istuidash, 
buintad shëcuën iquec. Buintad shëcue nibëdacno 
dëpuen shëcuën iquec. Bëdidapa umbo capuquid 
nec. Uuu, acte utsin nidan-nidanec capuec bëdidapa. 
Otacquio capuec. Nëishamë nidinquetsëcquiec capuac 
padecpenquio capuec, bëdambuec. Bëdidapa 
inchëshën capuash, badiadën chedobi capuec. Ashic, 
uscastuash ushec, shëcuën puduedash. 
	 Bëdidapan senad 
istuidshun acshun pec. 
Shëcten istuidshun acshun 
pec. Shëctenamë istuidshun 
acshun pec. Shaë istuidshun 
acshun pec. Adnubic, 
shaë cuidanquidquio nec. 
Bëdi tante chocuenambo 
icquid, dayuntanquin 
aton mëntistapan 
acshunnetsiash shaën. 

Bëdidapa umbo capuquin nëish abitedi pequid nec. 
Bëdidapa bëdimpi acshun pequid nec, aton matsesi. 
Tsaues chedo bedec. Nëishamë cuen-cuenaid podqued 
cuëman uequin bedshun pequid bëdidapa nec. 
Abitedi bedec bëdidapan, aton bacuë pemenun. 
Aton bacuë nibëdnuc, baded-badedquien aquenquio 
iquec. Piasquin aquec. Abitedi ushëmbi penquio iquec 
bëdidapan. Cubushun, cute tayun tëshë mabësquid, 
abadiashun penun.  
Capuquimbi iuecshun 
utsi acshun pec. Bacuë 
tishshumbien baded-
badedquien bedpec, 
aton bacuë pemenun. 
Pambiduidpambo pequidi, 
bëdi isan daëshquid nec.
	 Daëdpambo aton bacuë tishquid nec bëdidapa. 
Shëcuëdapanshun tishshun, amboshombi aton shuma 
chishmec. Bëdidapan opambimbuen aton bacuë 
chishmec, padequi uequin. Ushec uec aton bacuën 
chishnuc. Ashic, piascuenan, ambobi aton bacuë nianec 
nidec. Shëcten bedshun bëec, aton bacuë yacno. 
Uesquin abichobi dabishucshun aton mado bënanec. 
Aid icnubi nidec, “Utsi bednu” quec. Piasuainquio iquec 
bëdin aton bacuë. Shëcuëdapan aton bacuë iquec. 
Ambo, aton bacuë yacno matses chotiapimboshë 
iquec. Matses acshunnetsiash. Bëdadquiocquidquio 
bëdidapa nec, aton bacuë cudasec. Chompianën 
actsiash matsesën, badedi. “Pian nanu” cac, badedquio 
siadenquio ictsiash. Uidmabudacsho siac cadednec, abi 
bednuec nadebudsho. 
	 Bëdin manëcte podo chedo tsucucaquin 
dadauaic. Adembidi, cute dadan ueshcabudnequin 
dadauaic. Tante choquidquio bëdidapa nec.

Bëdi piu 
aton 

bëdi 
nibëdec. Bëdi piu 

senadbimbuec isadquid nec, 
piumboshë icquid. Bëdidapan mapi 

nuamboshë icnuc, bëdi piun mapi nuapenquio iquec. 
	 Inchëshën capuec, badiadën capuec quequid 
bëdi piu nec. Cute dectatuash isitodo cuenadtanaidën 
uequid nec. Nëishamë bedenquio iquec bëdi piun. 
Shëctenamë bedenquio iquec. Shëcten bedenquio 
iquec. Shëctenën bacuë chedobi bedenquio iquec. 
Shaë bedenquio iquec bëdi piun, “Cuidanquid nec” 
queshun. Bëdi-bëdicquidëmbien nuambocquid abitedi 
bedec. Senad, tambis, tsaues, mëcueste, aid chedo 
bedec bëdi piun. Matsesën opa chedo bedec. Cachitan 
bacuë istuidshun pequidquio nec bëdi piu.
	 Bëdi piu bacuë 
tishash bëdadquio icquid 
nec. Aton ëcbidno 
ushumbo icquid, sipidin 
caid, bëdadquio 
icquid nec. Buintad 
shëcuënshun bacuë 
daëd tishshun chishmec. 
Uidëncuenacsho, 
tsibanmec bëdiactsëcquio 
capuquin aton bacuë 
bedshun pemec, mëcueste, piush, coquesh chedo. 
Aden pambiduidquio pianequic, aton bacuë 
cuëshëdec. Tsidash iquenquio iquec.

bëdi piu

bëdi chëshë
Bëdi chëshë chëshëmbo 

icquid icnubic, bëdi 
chëshëbidi utsi 

tanun-tanunquio 
iquec. Aid chotaquën iua 

quidi quidi caidbimbuec icquid nec. Utsi, bedi chëshë 
caidbidi, opabimbuec icquid iquec. Bëdi chëshë quidi 
quidibimbuec icquiduidtsëqui chuiquin chuinu.
	 Abentsëc capuquidquio bëdi chëshë nec. “Daëd 
icnu” quiash daëd capuec. Badiadën capuash 
inchëshën capuash quequid nec. Uannombo capuquid 
nec. Abuc cute cuidin uestsash, bunduash capuec aton 
pete nibënec. Actiachon capuash, mannanën capuash 
quec capuquin mëcueste, tsatsin, tambisëmpi chedo 
bedshun pec. Adembidi shonquid, sentede, sënu, 
ocodo, tud tud chedo pequid nec. Bata tididiquiacno 
aid cainec, bata chequimbi. Shëquëd nadancashun 
bedec. Pudunquin iuin tampas cuten dadiadsho bedec. 
Cuëbun bacuë chedo chec. Bëdidapan mabësaid 
istuidshun pec, ampequin. Tsauesën pucu Matsesën 
pochiaid nimëduc 
nindoshon pec. 
	 Nidaid shëcuënshun 
bedi chëshën aton bacuë 
daëd tishec. Cute 
shëcuënshun adembidi 
tishec. Aton bacuë 
uidëncuenan bëdiactsëc 
capuquin, tsatsin cuensho 
nadancashun bedec, aton 
bacuë isese pemenun. 

bëdimpi
Bëdimpi bëdidapa 

padquiobi 
iquec. Bëdi-

bëdimboshë iquec, 
tacsed-tacsedquio iquec. Adquidic, nua caniesa nec.
	 Bëdimpi umbo capuec, udimbo. Taëmimbo 
nidashic, uquë capuashic quec capuec. Nidaidën 
capuquin shëdquin tsatsin chedo nibënec. Inchëshën 
acte cuidi tandoquin tambis dëco pesho istuidshun, 
bëdiatsëc capuquin anuenanshun pudunquin bedec. 
Badiadën cute cuidin 
uequin cainshun, mëcueste 
cuensho mapudunshun 
mamosec. Cubudshun 
tëshë mabësquin dectanec. 
Acte nuambo acash, 
cute uebudaidën uec, 
ushë cuëec. Piush chedo 
istuidshun pec. Nëishamë 
pesa bëdimpi nec. 
Aniactsëcquidëmpiuidquio 
pequid nec, tambisëmpi, checa, shonquid, shëquëd, 
omon chedo. Matsesën shubuno inchëshën chuan-
chuantsëcquin cachina pequidquio bëdimpi nec. 
Badiadëmbien cachina bedec uanno capusho. 
	 Bëdimpin bacuë daëd tishec, shëcuënshun. Aton 
bacuë tishshun, shuma chishmequimbi pambid bedtan-
bedtanec, piasenquio icquin. Bëdimpin aton bacuëmpi 
bëdambuen tsidunec, bëdiactsëc capuquin. Ashic, 
aidtsen caniash cuëshëdec, anibëd iquenquio iquec. 
Ëquë atonauashi capuec.

tëstuc mauequid
Tëstuc 

mauequid 
aton incuente 

ënapen icquid nec. 
Inchëshën capuec, 
badiadën capuec. 

Cute cuidin uetsëcquidquio 
tëstuc mauequid nec. Adecbidi 

isitodo cuenadtanaidën uec. Abuc 
ictsëcshobi, “tëstuc mauequid” caic. 

Shonquid tëdion cuensho, abucuësh 
pudunquin bedec. Bedshun, 

acshunetanquin, podo mëshshun pec. Piash, aucbidi 
abuc dectatuec, tiboquenuec. Nidaidën uesa tëstuc 
mauequid nec. Abuc 
tsadquin sipi chosho bedec. 
Sentede chedo chuenquio 
icsho isash, abuc yashi, 
bunduash budec. Adshun, 
bëdimpin piac padombuen 
nidaidën capuquin, tsatsin 
chedo istuidshun bedec.
	 Adec capuquimbi 
bacuë usundoshon bacuë 
daëdpambo tishec, nidaid 
shëcuënshun. Shuma chishec uidëncuentsacsho issun, 
aton bacuë pambid bedshunec, tsatsin, tsaues, sedudi, 
cachina chedo. Capucuenacsho, aton bacuëmpi 
tsidunec, bëdiactsëc. Mëcueste acshun, ashunquiobi 
pemec. Uidënquio yanash abibi cuëshëdec aton bacuë, 
“Nidnu, tita” quenquio yequi.

Batachuedën dada 
chëshëmboshë icnubi, 
aton tëniteno piu-piumbo 

iquec, tëush-tëushquio. 
Batachued cutedapan 

capuquidquio nec. Poshtobimbuec 
capuquin abucshun bucu bacuë chedo 

chec. Abuc capuquin aton bacuëmpi chedobëtambi 
chebededec. Cute uebudaidën chimuquidquio nec. 
Abitiombi dachimuec, quëcu ëshëuidpambo.
	 Batachued diden 
quëcu chedo chequid nec. 
Batachued abitedi cute 
bacuë chequid nec. 
Batambo icquid abitedi 
bunquidquio batachued 
nec. Mani chedobi chec, 
Matsesën chococaid. Cute 
bacuë chedo nibëdnuc, 
tsatsin bedshun pec. 
Batachuedën pupu bedec. 
Uicchun tsadsho bedec. Atoda uismambo icquid 
bedshun pec. Cumapenec cudasquin pebededec. 
Ocodo chedo bedshun pequid nec. Cainshun bedshun 
pequid batachued nec. Senad tanun tsibanshun 
bedshun pec batachuedën.
	 Batachuedën cute shëcuënshun aton bacuë 
tishec. Nidaid shëcuë icnuc, nidaid shëcuënshun aton 
bacuë tishec. Adshumbic shuma chishmec ashunquiobi. 
Opashëmbimbuen aton bacuëmpin chishbededec. 
Uidëncuenacsho anin tsidunquin quëcu chedo chemec.

batachued

onina

Onina acten icquidquio 
nec. Mananuc 

nidec acquimbuec 
titinquenquio iquec. Actembien onina badedquioshë 
nidquid nepec, nuëcquidbimbuec. Oninan shëta 
bëdimpin shëtabimbo icquid nec. Onina dacuëdesa 
nec. Dayumënquid istuidshun aidi petsiash. Dadpenquio 
icquid nec onina.
	 Nuëcquiduidquio 
pequid onina nec. 
Chunquendapa nuëcquid 
dadpenquio yacno 
istuidshun, bedtan-
bedtanquin, pequidquio 
onina nec, dadpenshun. 
Acte ëquëducshun 
penquio iquec. Onina 
sebad-sebadtsëcquio acte 
cuëman icnuc, indo-indoquin nuëcquid 
pebededquidquio nec. Bitsi dadpenquio tsinduadnuc 
dabishucbudnetsëcquien nuëcquid bedshun pec. 
	 Acte cuitsipan yacnoshon bacuë daëd tishec 
aidën, quiusudacno shëcuë sadquidën, idin 
shëcuënshun chedobi. Adquidënshun tishshun aton 
bacuë shuma chishmec. Shëtacsho, nuëcquid bedtan-
bedtanquin pemec. 

Bosenën dada 
isembo iquec. Acten 

bëdambuecshë capuquid nec. 
Nidaidën dectatuash icsaiqui pudun-pudunec 

capuquid nec. Abi uncaic capute 
paton taëbimbuec iquec. Abentsëc 

icquid bosen nec. Adecbidi, chido bënëbëd icquid nec. 
Tedes ted tsidadash nadancannanec nuëcquid 
bedshunnanec mamëncuededec. Bosen acte cuidimpi 
nushan-nushantsëcquiocquin tandoquin mëcue 
nibënquin bedshun pequid nec. Chianën capuquin 
pandaunchued pequidquio bosen nec. Masidapa 
tando-tandoquin acten mishquin chushi, tëpush chedo 
bedshun pequidquio nec. Adembidi mauanën capuquin 
bëdichued istuidshun pec, chianën chedo. Nuëcquid 
nuambocquid chedobi bedshun pec. Bosenën indo-
indoquin penquio iquec. Bedshun, buintad acte 
nëuequidën tsadquin pec. Oninanuidtsëquien nindo-
nindoquin pec. Nuëcquid bedshun acte nëuequidën 
pudundoshon pequid nec, aton bacuëbëtan. 
	 Bosen aton bacuë 
daëd tishquid nec. Acte 
cuitsipanënshun bacuë 
tishshun, ashunquiobi aton 
bacuë chishmec. Aton 
bacuë shëtatsacsho issun 
nuëcquid bedshun pemec. 
Amëcuenacsho acte 
yacno imbudec. Ashic, 
aidbëd capuquimbi 
bedshun bënanec. 

bosen

bosen ushu
Bosen ushu, bosenbimbuec isadquidi, 

aton cachono ushumbo icquid 
nec. Pistsëcquio aton shëtampi 

icquid nec, bosenën shëta 
padquidpenquio. Aton 

incuente bush-
bushpactsëc icquid 

nec. Aton nidte 
bushcuctsëcquio 

iquec. Baded-badedquiec istuidadesa bosen ushu nec.
	 Abentsëc capuashic, daëd capuash quec 
capuquid bosen ushu nec. Inchëshën capuquid nec. 
Adquidic, abentse-abentsec badiadën capuec. Acte 
cuëman icquidi, bosen ushu acte nantan iuecquio 
icquidpenquio nec. Acte ëquëduc capuenquio icquid 
nec, bosen ushu. Opan tsibanac, acte nëpaëdash 
badedi cueshqueduec. Ashic, mananuc titinquec. 
Padnuen bosen chëshë acte ëquëduc icquidquio 
nepec. Nëidic padenquio. Mananuc icquid nëish bedec. 
Pistsëcquio shëtampi icquidëmbi, adembi 
cuididiabudtsëcquien 
mëcueste bedec. 
Nuëcquid penquio ique 
bosen ushun. Pambid 
pequid bosen ushu nec. 
Acte tandoquin omon 
istuidshun beshun pec. 
	 Tishshun, aton bacuë 
shuma chishmec. 
Shëtacsho issun, tsatsin 
bedshun pemec.

Cuichicquequid opashëbimbuec 
isadquidi, aton mapi utsiec iquec. 
Adecbidi aton incuente utsiec 
iquec, cute cuidi bedtequid. 
Inchëshën capuec “cuichic” quec 
cuëdquid nec.
	 Cuichicquequid inchëshën 
capuquid nec. Badiadën 
capuenquio cuichicquequid iquec. 
Abucuidi capuquid nec. 

Abitedimbo cuichicquequidën chec. 
Diden quëcu, quëcumbobi, bucu 

bacuë, poshto cacho chedo chec. 
Batambocquid pequidquio 

cuichicquequid nec. Bata 
sinacno didebëtan chec. 
Capishto chedo pequid 
cuichicquequid nec. 
Inchëshën capuquin cute 
bacuë chiashic, badiadte 
anuentesëc cute shëcuën 
puduedec, “Ushnu” quec. 
Cute shëcuën ushash, cute 
ushte-ushtepambo icquidën 
ushash quec 
cuichicquequid ushec. 
	 Cuichicquequidën cute shëcuënshun aton bacuë 
abentsëc tishec. Aton bacuë shëcuën uequin chishmec. 
Ashic, uidëncuentsacsho cute bacuë chemec. Aton 
bacuë opabimbuen chishmequidbidi nec. Shëbudquin 
chishmec. Nidaid shëcuënshun tishenquio iquec.

cuichicquequid

shëmën
Cuichicquequidbimbuec 

isadquidi, shëmënën 
incuente utsimbo iquec. 

Cuichicquequidën incuente 
poshton incuentebimbuec icquid 

nec, ambi cute cuidi bedte iquec . Shëmëna tsisen 
incuente padquid nec, sëdëc-sëdecquio isadquid. Ashic, 
aton incuenten bedenquio iquec. Adquiobidi icquidi, 
shëmën amëpactsëcquid nec. Abi daëdi inchëshën 
abucuësh “cuichic” quec cuëdec. Adsho tantiash, 
Matses utsi-utsiec “Cuichicquequid shëmëni nec” quec. 
Utsibombien cuessun isquidën, “Shëmën utsiec icquid 
nec” quequin tantiapec. 
	 Inchëshënuidquio 
capuquid shëmën nec. 
Aton ëshëdapan inchëshën 
isquidquio nec. Abentsëc 
capudquidquio nec. 
Cuichicquequidën 
piacbimbuen shëmënën 
pec. Cute bacuë inchëshën 
capuquin abucshun chec, 
chiuish chedo. Seta mëduc, 
cute bacuë nibëdquio icnuc, shomoc bacuë ënë 
acquidquio nec. Pesa chedon bacuë istuidshun chec. 
Adembidi uicchunën bacuë matuashquiaid pec. Abi 
maisi icquid shëmën nec. Actiachon cute bacuë chec 
capuashi, mananuc cute bacuë chec capuquid 
shëmën nec. Tied shëni yacno chedo icquid nec. Cute 
shëcuën badiadën ushec. Cuichicquequidën bacuë 
tishac padombuembidi tishquid shëmën nec.

Tsise aton 
incuente sëdëc-
sëdëcquio 

icquid nec. 
Badiadënuidi 
capuquid tsise 

nec. Dadpen icquid tsise nec. 
Tsidadash, uu nidec tsise, aton 

bacuë tsidunec bëdiactsëcquio capucuededec. “Tsa 
tsa tsa tsa tsa tsa tsa” quec cuëdënec shayaquec.
	 Nuen pequin nidaid uëdëshcaic tsisen, 
dadpenshunquio. Echo macu istuidshun abitedishumbi 
pebededec, pachi-pachipactsëc yacnouidi ueshcaquin. 
Itia uebudaid anuëdëshcaquin itia macu pebededec. 
Batambocquid uesquin pequidquio tsise nec. Taëpa 
istuidshun chec, piush bëchi chedo. Bata istuidshun, 
abuc shubuuabededtanquin aton bacuë sanshun bata 
chemebededec. Isan chedo daëshec tsisen. Tsise abuc 
ushquid nec. Nidaidën ushquidpenquio tsise nec. 
	 Bacuë tishnun, nuamboshë shubuuaquid tsise nec. 
Cute cuidi mëdquëmbud-
mëdquëmbudquin bedtan-
bedtanquin shubuuashun, 
ambo dadpenshunquio 
tishec. Dadpenquio 
tishshun, aton 
shubudapanshun shuma 
chishmebededec. Tsise 
bacuë tishshun bacuë 
caniuash, aton 
bacuëbobëd icquid nec. 

tsise

tsisebiecquid
Tsisebiecquid caid 

tsisebimbuec 
isadquidi, 
amëpactsëc 

iquec. Tsisembo piu-
piumbo iquec. Padnuen 

tsisebiecquid chëshë-chëshëmbo 
iquec. Tsisen incuente padecbidi, tsisebiecquidën 
incuente sëdëc-sëdëcquio iquec. Aton ëshë cuëman 
chëshëmbo iquec. Aton mëdante poshton 
mëdantebimbuec icquid nec, cute cuidi bedtequid, 
ashic aton pete sanantequid.
	 Tsisebiecquid inchëshën abentsëqui capuquid 
nec. Nidaidën capuquidi, 
dactuac badedquio cuten 
dectatuec. Acte cuëman 
capuquidquio nec. Masi 
tandoquin canchu, acte 
chichun, acte chiun, dëco 
chedo acten mishquin 
pequidquio nec. 
Nuëcquidëmpi chedo pec. 
Omon istuidshun pec. 
Atodampibobi pequid nec 
tsisebiecquid. 
	 Nuquin nidaidën icquidi, daëdpactsëcshunquio 
Matsesën tsisebiecquid isac. ¿Atoda quiashien 
istuidadenquio iquec nechitec? ¿Inchëshënuidi 
capuquid icshoda Matsesën isenquio icquin napeque? 
¿Daëdpactsëcquio icquidta nepec? ¿Ununquioshë 
icquidta nepec?

	 Nuamboshë icquid chishcan piu nec. Abichobi 
piumbo icquidquio chishcan piu nec. Dëuisacquio iquec 
matucu madiadtanquiec icquid chishcan piun nec.
	 Chishcan piu matsesbimbuec mamënquid nec. 
Aton chido masi padan nandoshon chudec. Cuënote 
acte ëquëduc icquid 
bedash anusudash 
capuquidquio chishcan 
piudapa nec. Acte cuidin, 
acte mauanën chedo 
capuquid chishcan piu nec. 
Acte ëquëduc capuquin 
nuëcquid bedshun 
pequidquio chishcan piu 
nec. Nuëcquid nuambo 
icquid chedo bedshun 
pequidquio nec.
	 Shuma chishmeshumbic, aton bacuë 
canicuenacsho nuëcquid pemequidquio chishcan 
piudapa nec. Chishcan piu bacuë tishash bëdadquioshë 
icquid nec. Bincumëntiadquio icquidquio nec. Cano 
tëdiombi cuenadtannequidquio chishcan piu nec. Adec 
aton bacuë cudasquid chishcan piu nec.

chishcan piu

chishcan umu

	 Chishcan umu dadpen capuquidquio nec. Ocho 
ted, cuatodo ted, tedes ted quec capuquidquio 
chishcan umu nec. Aton chidobëd icquidquio chishcan 
umu neuaic. Actedapanuidquio icquid chishcan umu 
nec. Chishcan piu capuac padec acte mauan chedon 
capuenquio icquid chishcan umu nec. Chunquendapa 
istuidash chishcan umu ambobi buashquec 
quenentuidec. Acte dada sadacno dadpen tsidadash 
buashquecuededec. Abucquio pudundotanquidquio 
chishcan umu nec.
	 Chishcan umu 
nuëcquid pequidquio nec. 
Nadancactannetsëcquien 
nuëdquid bedshun 
chishcan umun pec, acte 
ëquëducshun. Bauendapa 
chedo bedshun pequidquio 
nec.
	 Aton bacuë 
usundoshon aton bacuë 
tishec. Chishcan umun daëd tishec. Aton bacuë 
cudasquidquio chishcan umu nec. Cano tëdion acquiec 
cuen-cuenec, “Cun bacuë bedtsiash” quiash.

nëishamë
	 Nëishamën bu 

pistsëc icquid 
nec. Aton 

quiate yacno tansed-
tansedquio icquid nec. 

Aton pabiate 
dëbiateno 
dësed-

dësedquio 
icquid nec. Aton dëbiate uidëmpenquio icquid nec. 
Ënapen dëbiate dëshoyodtampambuec ictsëcquidic 
dëuenquebudquid nëishamë nec. Aton taë pada-
padambo iquec. Aton chipidishëmpi iquec. Nuamboshë 
bëchi choquid nec nëishamë.
	 Nëishamë inchëshënuidtsëquipenquio capuquid 
nec. Badiadën chedobi capuec. Aton podquied 
icquidquio nëishamë nec. Aton podquiedtapa 
Matsesën podquiedbimbuec iquec, aton pete yacno. 
Aton mactactapa yacno aton podqued sebad-
sebadquioshë iquec. Mananuc chedo capuquid nec. 
Adecbidi actiachon chedo 
capuquid nëishamë nec. 
Itia istuidash ambo iuecquio 
icquin Itia pequidquio 
nec. Abi maisi capuquid 
nëishamë nec. Badiadën 
sebadënquio sedquiacno 
uequid nëishamë nec. 
Acte tsiquiadquidquio 
nëishamë nec. Acte cuidi 
nëchimuquidquio nec.

	 Nëishamën cute podo abichobi pequidquio nec. 
Isitodo pachi-pachi icquid chedo pequid nëishamë 
nec. Edeste icha podo chedo pequidi nec. Cute 
podouidtsëqui penquio iquec nëishamën. Cute bacuë 
nëishamë ëshë caid chequidquio nec. Adshumbic, 
pëncad, echo, chiuish chedo chec. Adembidi 
nëishamë naësh caid pequidquio nec. Abichobi 
pequidquio nëishamë nec, isan bacuë, pinchuc 
bacuë, chiuish bacuë, echo bacuë chedo. Mactac 
istuidshun acquidquio nec. Mactac chocueshcaid 
aquec. Nëishamën mactac yacno shëcuëuaic, 
mactac chequin. Aden shëcuëuaidëmbi ambo tambis 
chedon pebededec. Cuedes chedo ambo iquec. 
Nëishamëbëtan senadën mactac chec inchëshën. 
Mactac cueuacash, abitedi inchëshënmbi nëishamë 
chuec. 
	 Nëishamë abentsëc tishquid nec. Tishash 
ambobi iquec nidenquio. Uequin shuma chishmec. 
Adashic, udictsëc nidec aton bacuë pemebanec. 
Cute podo pemec. Aton bacuë itia chemequidquio 
nec. Nëishamën bacuë tishac, daun-daumpactsëc 
icquid nec, bëdi-bëdimbo icquid. Nëishamën bacuë 
adequi caniequi aton bu sequec. Ani padquio 
chëshëmbo yanec. Uanno 
yanec nua yanequi, 
cuëshëdshun ambibi 
mactac chebennec, anin 
chiacbimbuen. 
	 Nëishamë bëdin 
istuidshun bedec. Acte 
budsho dayumënquidën 
bedec. Itia chec chosho 
cainshun dayumënquidën 
nëishamë bedec.

shëctenamë

	 Nuambo tsadquid shëctenamë nec. Chëshëmbo 
iquequi, tansed-tansedpambo icquid nec. Natiambo 
ichadquid nec. Aton cacchish aton cachono diadec.
	 Dadpen icquidquio shëcteanë nec. Utsi 200 
ted icquid icnubi, shëctenamë utsi 30 tedtsëqui 
icquid iquec. Aton bacuë chedobëd icquidquio 
shëctenamë nec. Abichobi capuquidquio shëctenamë 
nec. Podqueduapambuec capuquid nec. Otacquio 
capuesa nec. Aton pete pebededec munquec. 
Uinmabudash, “Uenu” quenquio iquec. Tiboquenquio 
capuec. Inchëshënuidtsëqui ushquid shëctenamë nec. 
Sebadënquio ushec, nidaidën samëdec. Actiachon 
mananuc chedo ushquid shëctenamë nec. Abi maisi 
capuquid nec. Udimboshë 
capuashic, iuecpambo 
icash aucbidi chuec. 
Bëyucanquid iquec, 
panchu caid. Actedapa 
tsiquiadcuededquidquio 
nec. Ambi acte dada 
potebededacno nushan-
nushanpambo chiuidec. 
Niquec natiambo 
tedesquecuededec.

	 Shëctenamën 
abichobimbo pec. 
Uannoshon tantianubi 
tancapambuen pinchuc 
ëshë pec. Niste ëshë, 
itia, mannan tsipuis, cute 
bacuë, abichobimbo 
pequid shëctenamë nec. 
Ue naimëdacno (mayon) 
shëctenamë bëchiec. 
Acte cuidi tandoquin 
udquin dëco pequid shëctenamë nec. Dacuëdenquio 
shëctenamë iquec. Nisi chedobi istuidshun aidi pec. 
Pambid pisenaid chedo istuidshun pec. Aton mactac 
istuidshun acashic uquë nidec. Sebad-sebadtsëquio 
icquin aton pete pebanec. Bunenquio icquidquio 
shëctenamë nec. Ushë budquimbi aton pete pec.
	 Aton bacuë piumbocquid daëd tishquid 
nec. Adquid iquequi dadpenquioshë icquidquio 
nec. Bëdectsëquioshë capuquin ambobi acte cuidi 
sebad-sebadtsëquiocnoc aton bacuë pemec. Acten 
chichun, acte chiun, dëco, nuen chedo aton bacuë 
pemebanec, buëd nidenquio icquin. Ashunquiobi 
aton bacuë caniuabededec. Aton bacuë uëdënquio 
yanan samëdenquio capuec. Abentse-abentsen bacuë 
tishenquio iquec. Abitedishumbi usundoshon tishash 
uanno nidenquio iquec.
	 Bëdin istuidac shëctenamë camunduec. Acte 
chododoquiacbipambuecshë dadpenquio icquid 
camunduash cuëdec. Shëctenamë cuidanquidquio 
nec. Bëdi tante choquidquio nec. Adquid icquin, 
aniambo icquid bedec, badedquio buanquin. Utsibic, 
badedquio mamostanec badedquio cute podiadtuec. 
Bedshun ënenquio icquin shëctenamë acshunnenec.

shëcten

	 Shëcten utsi-utsiec iquec. Nuamboshë shëcten 
chëshë icnubi, shëcten ushu iquec. Tësëdëc tëuequiec 
icquid shëcten nec. Dëbiate dëpada-dëpadambo 
icquid shëcten nec. Aton pabiate nua iquec. Aton 
chipidish bushcutsëcquid nec. Shëctenën shëta 
ënapenquio icquid nec, cuënumbo. Shëctenamën 
shëta padquidpenquio nec. Utsiecbidi shëcten 
nuadec. Shëctenamëbic utsiec ichadec. Adquiobidi 
aton cacchish iquec. Shëctenamë nua tsadquid nec. 
Shëctenic aniactsëc. Aton taë aniactsëc tsadquid nec. 
Adquid iquec, umbo capuenquio icquid shëcten nec. 
	 Shëcten uannombo nidannec capuesa nec. 
Acte utsin nidan-nidanec capuesa shëcten nec. 
Shëcten besquec cutempi istuidtanec cashquidec, 
aton icha ambo nianec. 
Actiachon capuashic, 
mannanënquio capuquid 
shëcten nec. Adecbidi, 
nimëduc icashic, tied 
shënin icquid shëcten nec. 
Matsesën tied istuidshun, 
uëdëshcashun yuca pec. 
Shëcten aton nesten 
nesec, mactacuabudec. 
Ambouidquio nesec chuan-

chuanec. Shëcten nidaid shëcuën ushashic, cute tayun 
ushec. Icsapambo ictsacno, nipac dadpen yacno, 
ushquid shëcten nec. Bëdambuen nacnenash ushquid 
nec. Shëcten push quec, “uoouu” quec cuëdquid nec.
	 Shëcten nuen udquin pequidquio nec. Adembidi, 
mannan tsipuis pequidquio nec. Adembidi, pinchuc 
tancambuen pequidquio nec. Cute bacuë utsi-utsiec 
pec, cute ise, poshton tonte, tonnad, cute mëdiad, tote 
chedo. Mani pada shapesh chedo pec. Mactac chedo 
acquid shëcten nec. Mactac nantan udquin nuen pec. 
Shëcten abentse-abentsen pequidi nec. Isan istuidshun 
pec. Itia istuidshun pec. Shëctenamë padquidpenquio 
nec. Cute bacuë istuidshun pebanquid shëcten nec. 
Acte nantan mishquin dëco, acte chiun chedo pequid 
shëcten nec. 
	 Shëctenamë dadpenquioshë icnubi, shëcten 
daëdpactsëc icquid nec. Shëcten utsi 15 ted icnubic, utsi 
sinco tedtsëqui icquid nec. Ue mëduc tishquid shëcten 
nec. Shëctenën daëd tishec. Adembidi abentsëc 
tishec. Aton bacuë tishash baded nidesa nec. Ambobi 
samëdcuennequin aton bacuë chishmebennec. 
Canicuenshun, shëctenën bacuën ambibi pec, 
tëshëdenquio icquin. 
	 Istuidshun shëcten 
bëdidapan bedec. 
Abi yacno chosho 
dayumënquidën bedshun 
chebudec. Pianquidquio 
shëcten nec. Opa chedo 
pequid shëcten nec. 
Ëshë-ëshëmbo chimuquid 
shëcten nec. Shëcten 
chimuacno chimu nën nën 
umumbocquid iquec.

senad piu

	 Aton bu piumbo icquidquio senad nec. Senad 
piun bacuë bëdi-bëdipactsëc icquid nec. Senad aton 
incuente yacno ushu-ushumbo iquec. Ënapenpactsëc 
aton incuentempi icquidic, aton bu nuamboshë ictsec. 
Aton “chipush” caic aid. Aton taë tënite ënapenquio 
icquidquio nec. Shëctenën uipu padquidpenquio nec. 
Senadën mëpu ënapenquio mëuisac iquec. Senad bënë 
aton pais icquid nec. Cuënumbo, buintadbimbuec aton 
pais icquid nec. Senad nuamboshë ëshë icquidtapa 
nec. Senad bëchicquenquio unësec, ambi isac 
padquiequi. Senad piu aton cacchish cachono nibëdec. 
Aton cacchish ëcbidno icquid senad nec. Adquidëmbic 
aton dada nacnenec aton ëcchishën. Senad chanën 
nibëdquidquio nec. 
Uisembo icquidquio senad 
nec. Aton dada aton 
ichambi danoshquec. 
Senad chiuëmpi nibëdquid 
nec. “Mia” quec cuëdquid 
senad nec. 
	 Senad piu inchëshën 
capuec. Ue mëduc 
capuquid senad nec. 
Tanunquio icnuc badiadën 

capuenquio senad iquec. Abi maisi capuquid nec. 
Mananuc capuashic, actiachon capuec. Acquimbuec 
titinquianec cuenquid senad nec. Udimbo pudunquid 
nec. Acte cuidi potiaquec 
pudunquidquio nec. 
Senadën podquied iquec 
aton pete yacno. Matsesën 
podquiedbimbuequi iquec 
aton pete yacno. Aton 
mactac yacno mactac 
chocueshcashun aquec. 
Adashic, mactac utsi chec 
uanno nidec, cute bacuë 
pebanequi. Nëishamë ëshë 
bacuë aton pete nec. Echo senad bunaidquio nec. 
Cute bacuë abitedi chec: Camun mëdante, piush bëchi, 
taëpa, shëshun, shannëd, chiuish bacuë chedo chequid 
senad nec. Senadën niste ëshë chedo pec. Tsasimboshë 
icquid shëtan mosson penquio iquec. Adchobi chebud-
chebudec niste ëshë sinash paëdbudniaid. Senadën 
cute podo pec. Nidaid neste chedo pequid senad nec. 
Bucu podo buntac pec. Matsesën tied istuidshun pachid 
podo chedo pec. Nuambo piash cubudash, cuesbudaid 
cuëman uec. Adecbidi, mannan dadanquio nidaid 
tanunquio yacno sebaduash uec ushec. Opa 
shëbudacbimbuec uequid senad nec.
	 Senad bacuë abentsëc tishquid nec. Tishshun, 
ambobi uequimbi chishmec. Aton bacuë nianquin cute 
bacuë chec nidtanec, audbidi aton bacuë chishmec 
chuec. Senad aton bacuë cudasec piantiadquio chuec.  
Adec cudasbuedi, caniash ani nianec cuëshëdec. 
	 Bëdin piaidquio senad nec. Senad pequidquio 
bëdidapa nec. Bëdi piun, cachitan, dayumënquid 
chedon senad pec.

Senad tanun senad 
piubimbuec 
icquidbidi nec. 

Aton taë ënapen 
tëuisac icquidbidi 
nec. Mëpu 
meuisacquiocquid 
nec. Nuamboshë 
caniquidpenquio 

nec. Senad tanun utsiecbidi isadec. Piupenquio aton 
bu iquec. Tanun-tanunquio icquid nec. Aton tacbiduc 
bëdiambo ushu-ushumbo ictsëcquid nec. Senad tanun 
bënë pais choquid nec. Aton hido pais nibëdec.
	 Senad tanun sinco icnuc inchëshën capuec 
bedanec. Adecbidi badiadën capuec.  Ue 
inchëshpambo icnuc badiadën capuquidquio senad 
tanun nec. Tsasimbo dëbiate icquidpenquio senad 
tanun nec. Pinchuc chedo penquio iquec. Taëpa, piush 
bëchi chedo chec. Cute bacuëmpi chec. Chebud-
chebudquin poshton chete chec. 
	 Senad tanunën 
bacuë bëdi-bëdipactsëc 
iquec. Abentsëc tishquid 
senad tanun nec. Senad 
piun tishacbimbuembidi 
tishec. Cachita 
chëshëdapan abi 
yacnombo tsiquiadbudsho 
senad tanun bedec. Bedin 
dayumenquid chedon 
bedec senad tanun.

senad tanun

memupaid
Memupaidën mapi 

mëcuesten 
mapibimbuec 

iquec. Adquidic, 
nuamboshë iquec, shëcten 

tembi. Nëishamën bacuën 
taëbimbuec icquid aton taë nec. 

Memupaid badiadën abentse-
abentsec capuec. Inchëshën 

capuquidquio nec. Memupaid actedapa cuëman 
tabadquidquio nec. Mananuc umbo nidenquio iquec. 
Actiachonuidi capuquid nec. Acte cuëman 
tabadcuennequin uasin chedo pequidquio memupaid 
nec. Mani pada pec. Acte pia podo pec. Bucu podo 
buntac pec. Matsesën tied istuidshun, piabata chishec.  
Mani chedo chec. Icsapambo yacno ëquëduc 
shëbudec samëdec ushec. Dadpenquio chimutannec 
masi padan. Tedia ëshëbimbuec aton chimu icquec. 
	 Acte cuëman sedquiacno icsa tëdionshon aton 
bacuë tishec. Tishshun, ambobi samëdquin chishmec. 
Ashic, aton bacuë 
uidëncuenan, aton 
bacuëbobëd capuec. 
Abitedi capuquid nec 
memupaid. 
	 Cachita chëshën 
memupaid pec, bëdi 
chedon. Matses isash, 
memupaid niquec acten 
nëpaëdash mentuadanec 
acte ëquëduc nidec.

tambis
Tambis daun-

daunquio icquid 
nec. Shëta 
daëdquiobi icquid 

nec. Aton mapi 
caniten aton 

tampodo caid iquec. Aton quiate canite bis-bispambo 
icsho issun “tambis” caic.
	 Badiadën capuenquio iquec tambis. Inchëshën 
capuquin, acte uesadan acte nantan budshun dëco 
pequid nec. Acte nantan budshun dëco peshumbic, 
mananuc capuquin cute bacuë pec, inchëshën. Adec 
capuequi aton bënëbëd istuidnanash chudnanec 
natia cuëdënec. Daëdpambouidquio capuesa tambis 
nec. Abentsëqui chedo capuquid nec. Istuidnanash 
otac capuenquio iquec. Cuëdec capuec, “uooooooo 
uoooooo” quec. Opan istuidac, “tëquëdës” quec 
cuëdquid nec. Tambis umbo nidenquio iquec. Acte utsin 
nidenquio iquec. Mananuc capuquin piash ambobi 
usudec. Nidaid shëcuën bësto-bëstopashquio tambis 
usudec. Podquieduash capuquid tambis nec. Bëdambo 
aton podquied iquec, sebad-sebadtsëcquiopenquio, 
bëdambo. Tsauesën podquiedbimbuecpenquio 
iquec. Tsauesën podquiedien sebad-sebadquio icpec. 
Adpenquio tambisën podquied iquec. Adec capuquin 
piashic, ambobi, tied tsitsuno usudec. Icsapambo yacno 
shëcuën usudec. Cute podo dadpen yacno ambembi 
shëcuëuash usudec. Adecbidi, cute chimeshadaidën 
usudquid tambis nec.
	 Tambis cute mëdiad chedo pequid nec. Abitedi 
cute bacuë pequid tambis nec. Matsesën tied istuidshun 

pachid pec tambisën. Cute 
bacuë abitedi pequidquio 
nec, mannan tsipuis 
chedo. Cute bacuëuidquio 
penquio icquec tambisën. 
Canchu, acte chichun, 
dëco chedo pequid nec. 
Itia chedo daëshquid 
tambis nec. Adec 
capuquin istuidshun piashic, 
badiadnuc aton shëcuën 
usudec nidec. Uesquin aton shëcuë bëpucte podon 
bëbëstanec puduedash usudquid tambis nec. 
	 Adec usudcuennequimbic, bacuë usundoshon 
nidaid shëcuënshun tishec. Acte cuëman shëcuë 
icquidënshun tishec. Tishshun, aton bacuë chishmec, 
shëcuë ëquëduc uequin. Aton bacuë uidëncuentsëcnuc 
puduenec. Puduenash acte cuëman capuquin dëco 
pec. Acte aquec aton bacuëbëd capuquin. Adec 
capuquimbi, shëtacuenacsho issun, aton bacuë dëco 
chedo pemeuaic. Aton bacuë caniash cuëshëdec. 
Aton bacuëbëd capubuedi, aton bacuën nianac 
abentsëqui yanec. Adec capuquin aton bacuëntsen 
cute bacuë istuidshun pec. 
Tambisën bacuë daun-
daunmpactsëc iquec. Ani 
padquiobi icnuc tishec.
	 Tambis pequid 
dadpen iquec. Bëdidapa, 
bëdi piu, bëdimpi, achu 
camun, aid tedshun tambis 
pec. Cacmushtapan 
tambis bedshun chebudec. 
Cachita chedon bedec.

Tambisbiecquid 
aton ëshë 
isquidquio 

badiadëmbi 
iquec. Shëcuë 

anshuebudshun 
isac, ëshë 

isquidquio iquec, 
taboten bësedacbimbuec. Tambisën mapibimbuec 
iquequi, incuente choquid tambisbiecquid nec. Tambis 
tentsëcpenquio, amëpambo tambisbiecquid iquec.
	 Tambisbiecquid inchëshënuidtsëqui capuquid nec. 
Aidën bësto-bëstuenquio iquec. Sebad-sebadquio aton 
shëcuë buintadën iquec. Aton ushteuidi ushteuash 
tambisbiecquid iquec. Aidën cute bacuë uesquin pec. 
Cute mëdiad, mannan tsipuis chedo pequid 
tambisbiecquid nec. Nuambo icquid icquin, yuca 
istuidshun, mani istuidshun 
uesquimbuen 
badedquioshë nainquin 
pec, aton bacuëbëtan. 
Tambisëmbien bëdambuen 
yuca pepec. Chështen 
teshunsecacbimbuen aton 
shëtan teshunsecaquin 
tambisbiecquidën yuca 
istuidshun pec. 
	 Aidën buintad 
shëcuën aton bacuë tishec. Bacuë tishshun, ashunquiobi 
shuma chishmec. Aton bacuë canian, aton bacuëbëd 
capuquin cute bacuë pec.

tambisbiecquid

mëcueste
Tambisën mapibimbuequi 

mëcuesten mapi 
iquec. Mëcueste 

mëmicsinquio icquid nec. 
Aton chishpan yacno aton 
tsised iquec, ushu-ushumbo.
	 Inchëshën capuesa 

mëcueste nec. 
Badiadën capuquin cute bacuë pec. Cute mëdiad, 
bata, shannëd bacuë chedo tsindoshon pequid nec. 
Budëd bacuë, shuinte mapi, itia, pinchuc bacuë chedo 
pequid nec. Mëcueste aton 
pete chococaquidquio 
nec, bundoshon penun. 
Made atsa shucu chedo 
pec. Mëcueste umboshë 
acte utsin nidenquio iquec. 
Nimëduc capuashic, tied 
shëni nantan capuquid 
mëcueste nec. Icsapambo 
yacno icquid nec. 
Mëcueste tied tsitsuno 
icquidquio nec. Auësh badiadbudnuc cho-choquin, 
Matsesën chococaid pachid pec. Ampembo mëcueste 
nec. Mëcuesten pachid ambi tsitsuuaid penquio iquec. 
Utsi-utsien uëdëshcactannequin pec. Uanno peshumbic, 
ëquë peshumbic caquidquio mëcueste nec. 
	 Mëcuesten aton bacuë nidaid shëcuënshun 
tishec.  Adembidi, cute shëcuënshun tishec. Aton bacuë 
shëtacsho, ambobi cute bacuë bë-bëshunec. Uidënquio 
capuanan, abëdi capuquin cute bacuë pemec.

Bëdambo 
isadtsëcquid tsatsin nec, 

dapiu-dapiumbo. Mëcuesten 
mëpubimbuec tsatsinën 

mëpumpi iquec. 
	 Badiadënuidi tsatsin capuec. Tied tsitsuno 
icquidquio tsatsin nec, icsapambo yacno. Mactac-
mactacpactsëc yacno anuëdëshcabannequid nec.
	 Tsatsinën cute 
mëdiad pec. Bata pec. 
Cute bacuë isuidtanenquio 
icquin pequid tsatsin nec. 
Cute bacuë bedtan-
bedtanquin tsindoshon pec 
tsatsinën. Ambi piaid cute 
bacuë chococatsëcshun, 
bundoshon aucbidi 
chicshun pequid tsatsin 
nec. Pachid pequidbidi 
tsatsin nec. Aton podquieduash, tied tsitsuno sebad-
sebadquio aton podquiedën cho-choquin yuca pec. 
Matses isash, “chochochosh” quec cuenec tsatsin.
	 Daëd tishshun, tedes ted tishshun quequin bacuë 
tishec tsatsinën. Aton bacuë nidaid shëcuë 
ëquëducquiopequio icquidën tishshun madadec. 
Adembidi, cute shëcuën tishec. Shëcuën uequin 
chishmeshumbic, bëdambuec uidënquio 
capucuenacsho, umanuc puduenshun tsidunec. 
Umanuc pemiashic, aucbidi chuec. Adequi anibëd 
capuacnouëshi, caniash, anibëd capuenquio yec 
cuëshëdec.

tsatsin

tambisëmpi
Tambisëmpin tacbid 

ushumboshë icquid 
nec. Aton 
dëbiate 
dëbu-

dëbumbo ictsec. Incuente shëccac chiquidquid nec.
	 Badiadën capuenquio iquec tambisëmpi. 
Inchëshën capuquin cute bacuë pec tambisëmpin. 
Senad pais bacuë, shuinte mapi bacuë chedo pequid 
tambisëmpi nec. Isan, itia chedo daëshec. Tied shënin 
aton podquied dadpen iquec. Tied nantan yuca 
pequidquio tambisëmpi nec. Cadi uesquin pequidquio 
nec. Sandia chedo pequid tambisëmpi nec. Shëcuë 
ëquëducshun ushteuash bësto-bëstotsash uetsëcquid 
tambisëmpi nec. Tambisëmpi aid shëcuënuidi 
icquidpenquio nec. Shëcuë utsin usudec nidec. Nidaid 
shëcuën usudashic, niste shëcuën usudec. Utsi-utsiec 
omombëd iquec. Abentsëqui yashic, omombëd yashic, 
boshbëd icuaic.
	 Tambisëmpi aton 
bacuë daëd tishquid nec. 
Shëcuënshun tishtsëcshun 
aton bacuëmpi shuma 
chishmec. Aton bacuë 
shëtan, inchëshën umanuc 
puduenash capuquin aton 
bacuëbobëtan cute bacuë 
yuca chedo pequid nec. 
	 Bëdimpin, nimëduc 
opan, pupun, nisi chedon tambisëmpi bedshun pec. 
Dactuac, “tsiud tsiud tsiud” quec cuëdec cuenec.

Abuc maca tambisëmpi 
mapibimbuec icquidi, aton 

incuente bu-bumbo iquec. Abuc 
maca utsi-utsiec iquec. Abuc maca 

dëtan caid madaun-madaun 
icquid nec. Utsi, aton cachono 

pinchuc-pinchucquio iquec.
Inchëshën abuc capuquin cute bacuë 

pequid nec. Isan chedo, abuc, abi diadacnobi daëshec. 
Cute poshëcuën ushquid nec. Abuc maca dëtan aton 
shëcuënouësh tashquequidquio nec. Abuc maca 
capinchuc choquid badiadën isadesa nec. Tied 
dëdacnouidtsëqui istuidadec. Bacuë daëd tishquid nec. 
Tishshun, shëcuë ëquëduc uequin aton bacuë caniuaic. 
Ani padquiobi yanash, cuëshëdec. Abentsëqui 
capuquid abuc maca nec.
	 Abuc maca tëstuc mauequidën inchëshën 
capuquin beshun pec. Abuc nisin abucshun cainshun 
abuc maca cuensho bedec. Nacbidicanquidën aton 
shëcuën puduedshun abuc maca bedshun chebudec. 

abuc maca

isa
Isan dada pinchuc-

pinchucpambo iquec, 
aton mapi, aton incuente chedo. 

Aton bu sedëc-sëdëcquio iquec. Aton 
shëta tambisën shëtabimbuec icquid 

nec. Isa shëctenamëbimbuec ichadec. 
Icsambo ichadquid isa nec. 
	 Badiadën cute shëcuën ushash, inchëshën 
puduenash capuquid isa nec. Cute daëshquid 

isa nec. Cute daëshbudquin cute 
poshodouatsëcquien pequid isan. Cute cuidi 
chedo daëshquid 

isa nec. “Sos sos” 
cambuen cute daëshec 
isan. Abucuidi capuquid 
iquequi, mactan aquec 
budec isa. Tambisën 
acacno mactac aquec. 
Shëbin chidaëshacno 
tambisbëtambi shëbin 
chidaëshec isan. Sa 
chiuidacno uëdëshcaquin 
pequidquio nec. 
	 Isan aton bacuë shëcuënshun tishshun, 
ashunquiobi aton shuma chishmec. Chishmiash, aton 
bacuë canicuenan, umanuc puduenec. Inchëshën 
capuquin aton bacuë tsidunec. Acquimbuec 
capuenquio, bëdiactsëc caputsëcquin aton bacuë 
pemec. Isa aton bacuë canicuenan aton bacuëbëd 
iquenquio iquec. Canishun ani nianec. Abiuidtsëqui 
yadec. Abentsëqui icquid isa nec.

Tambisëmpibimbuec 
icquidi, abichobi 

tanun-tanunquio 
iquec. Adashic, 
maca tanunën 

bu pinchuc-
pinchucpambo icquidpenquio nec. Padish-padishquio 
aton bumpi iquec.
	 Inchëshën capuquid maca tanun nec. Dadpen 
tsidadash icquidpenquio maca tanun nec. Maca tanun 
ismiacuidtsëqui shëcuën nidec. Shëcuënpenquio ushquid 
maca tanun nec. Cute tayun, nipac tayun, cuashpan 
icsapambo yacno chedo 
icquid maca tanun nec. 
Acte cuidi cuëman, 
anshantuc cuëman chedo 
icquidquio maca tanun 
nec. Tantanquidquio nec. 
Matsesën shubu anuentsec 
choshon, uasinëmbi aton 
shubuuaic. Tied nantan 
choshon, mani tayun aton 
shubuuaic.  Mani podo 
unësaidën aton shubu nacnenec.
	 Nimëduc icquin, maca tanunën cute bacuë pec. 
Tied nantan icquin, pachid, mani, bëyun, cadi, dectad, 
Matsesën chococaid tedi pec. Maca tanun cachinan 
bacuëmpi pequidbidi nec.
	 Maca tannun cuatodo ted bacuë tishquid nec. 
Cute tashubuuashun aton bacuë tishec. Maca tanun 
caniash cuëshëdec, anibëd icbuedi.

maca tanun

tacbid umu
Aniactsëc icquid 

tacbid umu nec, 
tambisëmpi 

tempenquio. Tambisëmpibimbuec icquidi, aton 
tabid chëshë-chëshëmbo icquid nec. Ashic, aton bumpi 
padish-padishquio ictsëcquidëmpi tacbid umu nec.
	 Badiadën capuesa nec. Inchëshën capuquid 
tacbid umumpi nec. Tsidadash icquidpenquio nec. 
Abentsëc icashic, daëd icashic quetsec icquid nec. 
	 Nidaid shëcuën iquenquio iquec tacbid umu. 
Ushteuash uetsëcquid tacbid umu nec. Shubu podo 
shauetsec ushquid nec. Adembidi, pinchuc shapadan 
shubuuaic. Acte cuëman 
shubuuash, acte cuidi 
anuesadaidën capuquin 
aton pete pec. Cute bacuë 
tididiquied, bata chedo 
pequid nec. Sebadënquio 
tsadquin penquio iquec. 
Cute bacuë istuidshun icsa 
tëdion buanshun pequid 
tacbid umu nec. Tied 
nantan pachid, piacbo 
chedo pec.
	 Cuatodo ted tishquid tacbid umu nec. Ushten 
uequin bacuë chishmec. Aton bacuë caniuaic 
bëdiactsëc capubuedi, aton bacuë shëtacsho abëdi 
capuquin pemec. Canicuenash cuëshëdec abentsëqui 
yadec.
	 Inchëshën capusho pupun bedshun pec. Nisin 
adembidi bedec. Isan tauin adembidi bedec.

capa
Capa utsi-
utsiec iquec. 

Capa piu aton incuente 
yacno nuamboshë 
bu iquec. Aton dada 

yacno pictsëc bu icnubic, 
aton incuente nua bu icquid nec. Capa chëshë 
utsipenquio nec. Capa piun abentse-abentsen aton 
mado chëshëmboshë icquid tishec. Capampibien utsi 
nec, bëdiambo aniactsëc icquid. Aton incuente bu-
bumbo icquidbidi nec. Adquidic, capampi piumboshë 
penquio iquec. Bëshpiu-bëshpiumbo icquid aid nec. 
Utsi, capa cudu caid, bëshpiu-bëshpiumbobidi iquequi, 
aniatsëcquidëmpi nec. Capa cudun incuente aniambo 
ictsëcquid nec. Capa cudun pabite aniatsëcbidi iquec.
	 Inchëshën capuenquio iquec capa. Tsidadash 
icquidpenquio nec. Abentsëc icashic, daëd icquid 
capa nec. Aton chidobëd icquid capa nec. Cute 
podiad-podiadec dectatuashic, cute utsin pudun-
pudunec capuquidquio capa nec. Icsapambo yacno 
abuc aton shubuuash ushquidquio nec. Isan tëshapu 
yacno ushquidbidi nec. Utsin mechodo shëcuëuashun 
shubuuaic. 
	 Abitedi capa pinchuc bacuë pequidquio nec. 
Cute bacuë pequidbidi nec capa.  Cute mëdiad, bata, 
tonnad chedo pec. Bata ëshë peuaic. Budëd bacuë 
chedo pequidquio capa nec, dapais chedo. Abucshun 
catsuin bacuë matsadquin piashic, nidaidën budec cute 
bacuë idaidtsen penuec. “Nidaidën tsadsho bëdimpin 
bedpanundac” queshun, cute bacuë indoshon cute 
cuidin tsadquin pec. Pinchuquëmbi tsadquin aton 

bacuë pec, pinchuquën 
mësiadesa capa nec. 
Capa piun shuinte mapibi 
pec, tsasimbo icquidi 
aton shëtan poshcashun. 
Cute bacuë bëdiactsëc 
pequimbi, budëd bacuë 
pequidquio capa piu nec. 
Capa cudun cute bitsi 
chedo daëshquin pec. 	
Capa piu “cododos” quec 
cuëdec matses isash. Capa 
cudubic, matses isash, opa 
isash, “cudu cudu cudu” 
quembuec cuëdquid nec.
	 Capa daëd tishquid 
nec. Tëstuc yacno cueste 
ueshcashun shubuuash 
icquimbi, ashunquiobi aton 
bacuë tishec. Aton bacuë 
tishshun, ashunquiobi aton 
bacuë caniuaic, aton 
shuma chishmequin. Aden 
chishmiashic, aton bacuë 
canicuenan capuquin 
budëd bacuë pec. Pinchuc 
bacuë, cute bacuë chedo 
pequin aton bacuë pemec. 
Aden anibëd capuquin 
anin poshcaid pebuedi, 
ambibi poshcashun 
pianequic cuëshëdec. 
Anibëd tsësiobudec 
icquidpenquio nec capa.

capa piu

capampi

capa cudu



76

Capabitsecquid cacsi 
nec. Aniactsëc icquidi, 
aton ubuëshë nuambo 
icquid cacsi nec. 
Pased-pasedpactsëc 
icquid nec. Cacsi 

uanno nidesa nec. Abucquio 
detatuashic, aucbidi budquin pec. Cacsin 

petembo cute bitsi nec. Ambi dapiaidquio dapequid 
cacsi nec. Batambo ictsëcquid chedo pec, shancuin 
bacuë chedo. Adshumbic, mannan tsipuis ëshë pec.
	 Cute icbon shubu piumbo icquid cue-cuepambo 
cute podiadquidën aton shubu icquid nec. Bëdiactsëc 
piantsëcquid aid cute icbo nec. Aton shubuuanun, 
tsitsan Matsesën 
ueshcacbimbuen, tsadte 
tote chedo ueshcashun 
mechodo ambi 
poposhcaquin shëcuëuaid 
yacno buanec. Ambo 
buanshun aton ushteuaic.
	 Mechodonshombi 
aton bacuë tishquid cacsi 
nec. Cacsin daëd tishec. 
Tishshun, ashunquio aton 
bacuë shuma chishmec cacsin. “Pis, pis, pis” quec aton 
bacuëmpi cuëdec, shuma bunduash. Ashunquio aton 
bacuëmpi caniuac, shëtash, uidënquio yanec. 
Shumauidi chishbuedi cute bacuë pianec, anin 
istuidshun pemiac. Aton tita nianshun ambitsen aton titan 
nac padombuen pequid cacsi nec.

cacsi

mapiocos
Mapiocos 
natiambo 
pisadquid 

nec. Mased-
masedquiacbimbuc 

isadec. Aton incuente inmado-inmadopambo iquec.
	 Inchëshën capuquidquio mapiocos nec. Badiadën 
capuenquio iquec. Abuc capuashic, nidaidën capuash 
quequid mapiocos nec. Shonquid pequidquio mapiocos 
nec. Ushacno abitedi 
uicchun bedshun pequid 
nec. Matses yacno choshon 
cachina bedshun 
pequidquio mapiocos nec. 
Bëdibimbuec piasquid 
mapiocos nec. Tsidadash 
capuquidpenquio 
mapiocos nec.  Abentse-
abentsec icquid mapiocos 
nec. Mapiocos “chocod, 
chocod, chocod” quec cuëdquid nec.
	 Aton bacuë aton shashodcombi dayunuaquid 
mapiocos nec. Aton bacuë sinco ted tishquid nec. Aton 
bacuë cute shëcuënshun tishec mapiocosën. Cute 
poshëcuën, cute podo sauedshun, ashunquio tishec 
mapiocosën. Aton shabëcan samëdquimbi shuma 
chishec aton bacuën. Aton shatete yacno aton bacuë 
sanduash capuquin pambid bedshun pequidquio 
mapiocos nec. Caniec aton bacuë chiquidbudnec. 
Ompodash icbuedi, abibi capucuendonec, mapiocosën 
bacuë. Canishun ani nianec aton bacuën.

Abuc checa piu-piumbo 
icquid nec.  Abuc maca 

ten icquidic, aton incuente 
inmado-inmadopambo icquid nec. Ashic, 

aton incuente cute cuidi bedtequid nec. 
Dëdaun choquid abuc checa nec. Aton 

pabiate nuambo iquec.
Abuc checa cute poshëcuën 

icash, abuc icsapambo yacno ushteuash icash quequid 
nec. Abentsëqui capuquid nec. Nidaidën ushesa nec 
abuc checa. Bunduash, 
abuc capucuennequin 
capishtodapa, padacquid 
chedo pec. Adashic, isitodo 
cuembo icquid isanec 
budash, nidaidën capuquin 
capishto cashtadun chedo 
pec. Cute bacuë chedo 
pequid nec, bata chedo. 
Badiadnuc ambi abuc 
ushteuacno uec nidec. 
Matsesën shubu yacno chuesa nec abuc checa. 
Inchëshën abuc capuquid icsho, Matsesën baded-
badedquien isenquio iquec aid. 
	 Abuc checa aton bacuë aton shashodcon 
dayunuaquid nec. Aton shashodcombi usunquimbi aton 
bacuë shuma chishmec. Canicuenacsho, anin chicac, 
aton bacuë cuëshëd-cuëshëdec, ani tantienquio yec.
	 Inchëshën capuquin tëstuc mauequidën abuc 
checa bedshun pec. Cute cuidin cuensho, abuc nisin 
bedshun chebudec.

abuc checa

checa bëbëdi
Checa bëbëdi “checa 

dëuisac” 
quequimbidi 
cuënec. Aton 
incuente inmado-
inmadombo 
iquec. Utsibic 

chëshëmbo, utsibic piu-piumbo, utsibic tanun-tanunquio 
quetsëcquid checa bëbëdi nec. 
	  Checa bëbëdi shubuuash uequid nec. Shubu 
tayun shubuuash uec. Adashic, buintad shëcuën usudec. 
Adashic, abuc icsapambo yacno ushteuash uec. 
Adashic, cute tayun cute podo unësaid tsindoquin 
shubuuash uec. Ambo badiadën ushashic, inchëshën 
puduanec. Abuc capuashic, nidaidën capuashic quec 
checa bëbëdi capuec. 
	 Checa bëbëdi 
abichobi petsëcquid nec. 
Capishto, tsipuispa, 
padacquid, cashtadun 
chedo pequid checa 
bëbëdi nec. Dëbin, 
uicchun, shoquidën bacuë 
chedo pequid nec. 
Adshumbic, cute bacuë 
batambocquid chec. Itia 
chedo daëshec. Matsesën tiedën istuidshun, dectad, 
mani chedo chec. Adashic, ambobi quenentuidshun, 
mani shapadan mani podo unësaidën aton shubuuaic.
	 Checa bëbëdin aton bacuë dadpen tishshun, 
aton shashodcon tsidunec. Nua yanshobic chiquec.

Checampi “mapiocosëmpi” 
quequimbidi cuënec. 

Tambisëmpi shubu 
casësquidëmpi 

“checampi” 
quequimbidi cuënec. 
Tambisëmpi tacbid 
umucquid checampi 

cuënuaic. Aid tedi chienquio icquin, checampi 
mapiocosbitsec icquiduidtsëqui chuinu. Aid piu-piumbo 
icquid nec. Aniactsëc icquidëmpibi, aton incuente 
ënapenquioshë iquec. Aton incuenten cute cuidi 
uidënuaquin bedec.
	 Inchëshën capuquid 
checampi nec. Abuc 
icashic, nidaidën budec. 
Ushteuash ictsëcquid nec. 
Adashic, cute shëcuën 
ushquid nec. Adashic, isan 
shapun usudquid nec. 
Matsesën shubun 
puduedshun, dashcute 
sanduacno ushteuaic. 
Inchëshën capuquin capishto pec. Padacquid pec. 
Uicchunën bacuë pec. Cute bacuë pec. Matsesën 
shubun puduedshun inchëshën mani sinaid chec.
	 Checa bëbëdibimbuec icquidic, shashodco 
nibëquid mapiocosëmpi nec. Aton bacuë dadpen 
tishec, binsan ten tsadnuc. Tishac, aton bacuë aton 
shuma yacno bitacquequiec, tëshëdenquio yec. Adec 
aton bacuë shadidiquetsec checampi capuec. 

checampi

“Yama” quequin 
cuënaid tedes ted 
iquec. Utsi iuin 
tampasëmpi nec, 

Matsesën shubun 
andiadquid. Utsibic, 

tambisëmpi nec, abuc 
capuquin cute 

unësuabudnequid. Utsibic, checampibimbuec icquid 
nec. Yama checabimbuec icquiduidtsëqui chuinu. 
Checampi padquidi, aton incuente bushcuctsëc iquec. 
Aton shëtampi cuënumbo iquec. Checan ëshë nuambo 
icnubi, yaman ëshë pistsëcquio iquec.
	 Checampimbo inchëshën abuc capupec. 
Yamabien badiadënuidquio capuquid nec. Adashic, 
nidaidënuidquio capuquid nec. Abentsëqui capuquid 
nec. Niste tapun ëquëduc 
ushteuash uec. Adembidi 
cute tashëcuën shubuuash 
inchëshën ushec. 
Cuesbudaid yacno 
capuquin capishto 
istuidshun pec. Cute 
uebudaid dayun capuquin 
cashtadun, padacquid 
chedo pequid yama nec. 
Baded-badedquiec 
istuidadesa nec. Podquied napotesho Matsesën isec. 
	 Checampin tishac padombuembidi aton bacuë 
tishec yaman. Bëdimpin, bëdi chëshë chedon pudunquin 
bedshun pec. Nisi chedon bedshun chebudec.

yama




